
MINUTI

Il-Minuti tal-Laqgħat Nru. 14 u 15 li saru fit-3 u fl-4 ta' Mejju rispettivament, ġew konfermati.

DISKUSSJONI DWAR IL-KONVENJU TAL-BEJGĦ TA' L-ISHMA LI L-GVERN GĦANDU FIL-MID MED BANK LILL-HSBC - KONTINWAZZJONI

THE CHAIRMAN (Onor. Charles Mangion):  Rimarki, jekk jogħġobkom?  Il-Kap ta' l-Oppożizzjoni.

ONOR. ALFRED SANT (Kap ta’ l-Oppożizzjoni):  Sur President, jiena rriflettejt fuq dak li ntqal dalgħodu u nixtieq li jkun hemm konferma waħda, u ċioè jekk aħniex qegħdin naqblu li l-bejgħ li qed jiġi propost tal-Mid-Med Bank huwa xi ħaġa ta' importanza nazzjonali kbira, xi ħaġa li minnha nnifisha allura evidentement trid issir bl-akbar galbu u bl-akbar trasparenza.  Jiena nifhem li qegħdin naqblu fuq din il-ħaġa.

ONOR. JOHN DALLI (Ministru tal-Finanzi):  Fuqiex qegħdin naqblu, jekk jogħġbok?

ONOR. ALFRED SANT:  Li l-bejgħ tal-Mid-Med Bank huwa bejgħ ta' ażjenda li għandha importanza kbira nazzjonali u li jenħtieġ li dan il-bejgħ isir bl-akbar galbu u bl-akbar trasparenza.  Jien qed neħodha li qegħdin naqblu.  Jiġifieri din m'hijiex fl-istess order of things - biex inkun straight - bħall-bejgħ ta' l-Interprint, per eżempju, ħalli nkunu ċari x'qegħdin ngħidu.

ONOR. JOHN DALLI:  Iva, imma fl-istess order of things bħall-bejgħ tal-Freeport, per eżempju, fis-sens li l-Mid-Med Bank hija ażjenda sostanzjali fil-pajjiż, ażjenda li għandha funzjoni fil-pajjiż imma kulma jrid isir fil-pajjiż jenħtieġ li jsir sewwa.

ONOR. ALFRED SANT:  Jiena qiegħed naqbad minn fejn ħallejna s-seduta dalgħodu, fejn konna qegħdin nanalizzaw il-punt fejn qegħdin ngħidu li l-Gvern iddeċieda li jinnegozja ma' l-HSBC fuq l-offerta li saret mill-HSBC.  U bħala bażi premessa ta' dak li qegħdin ngħidu jiena qed nevolvi l-punt u l-mistoqsija jekk hemmx qbil - jiena naħseb li hemm qbil - li dan huwa bejgħ ta' interess nazzjonali, ta' kobor nazzjonali, li evidentement mill-mod kif jitmexxa jrid galbu sħiħ fuq bażi u skala nazzjonali.  Hemm differenza bejn meta qed tbigħ - nerġa' ngħid, bir-rispett kollu lejn kull min għandu x'jaqsam, per eżempju, ma' l-Interprint - l-Interprint jew subcontracting tagħha u bejgħ ta' ażjenda bħal bank li huwa l-Mid-Med Bank li diġà għedna li għandu turnover li huwa plus 50% t-turnover finanzjarju li għandu x'jaqsam mas-settur bankarju u wkoll bir-ramifikazzjonijiet ekonomiċi u soċjali li nafu dwarhom.  Imma qed nifhem li hemm qbil fuq dan il-punt.

ONOR. JOHN DALLI:  Kif għedt qabel, wieħed irid jara x'qed ngħidu b'dawn il-ħafna definizzjonijiet.  Li qed ngħid jiena huwa li l-Mid-Med Bank huwa ażjenda sostanjali fil-pajjiż bħalma huwa l-Freeport - fuq dan naħseb li naqblu wkoll - li għandu assi ħafna aktar milli għandu l-Mid-Med Bank u għandu investiment ħafna akbar milli għandu l-Mid-Med Bank.  Qed ngħid ukoll li f'dan is-sens u f'kull sens l-affarijiet għandhom isiru bil-galbu, bil-mod kif il-gvern jaħseb li huwa l-aħjar li bih għandu jaġixxi fiċ-ċirkostanzi li jkollu.

ONOR. ALFRED SANT:  Tajjeb.  Allura hemm il-qbil ukoll li huwa f'din il-perspettiva li l-Parlament kollu - għax din mhux aħna se nevalwawha imma l-Parlament kollu - irid jevalwa d-deċizjoni li ttieħdet li dan il-bejgħ jiġi intrapriż fil-kontest ta' dak li ntqal dalgħodu, jiġifieri li jkollok korporazzjoni globali li tagħmel offerta u li l-gvern jiddeċiedi li jipproċedi fuq dik l-offerta ma' dik il-korporazzjoni biss.

[bookmark: AS]ONOR. JOHN DALLI:  Iva, fil-fatt kif għedt dalgħodu l-HSBC resqu fuq il-gvern għax-xiri tal-Mid-Med Bank u l-gvern aċċetta li jiddiskuti magħhom.  Qed ngħid hekk u qed insemmi anke l-Freeport għax dan huwa li ġara fil-każ tal-Freeport taħt il-Gvern ta' l-Onor. Alfred Sant fejn it-terminal tal-Freeport ġie offrut lill-Port of Singapore Authority (PSA) biex jagħmlu studju fuqu bl-intenzjoni li jinvestu fih.  Din għamluha f'kunfidenzjalità sħiħa u ma ħarġu l-ebda tender biex jaraw min hu interessat fil-Freeport.  Din għamluha wkoll fis-sens li nnegozjaw, ikkuntattjaw u kkommettew ma' ażjenda waħda li huma ddeċidew li hija ażjenda globali, l-PSA.  Dan huwa l-mod kif imxew.  Għalhekk, kif l-Onor. Alfred Sant, fil-kapaċità tiegħu ta' Prim Ministru aġixxa b'dan il-mod fil-konfront tal-Freeport – la resqu quddiem il-Parlament, la konna nafu li ħarġet letter of intent lil dawn in-nies biex jagħmlu dan ix-xiri, la ngħatat informazzjoni fil-pubbliku, la ħarġu tenders lil ħadd, intagħżlet il-PSA...   Issa, aħna nafu li l-PSA kellhom aġenti f'Malta li kienu wkoll f'kumitati li fforma l-Onor. Alfred Sant, kienu third parties qed jaħdmu on their own account.   Dan kollu sar f'kunfidenzjalità sħiħa marbuta fil-letter of intent li tawhom u allura ma nistax nifhem kif l-Onor. Alfred Sant wara li għadda minn dawn il-passi kollha meta ġie biex jipprivatizza ażjenda kbira bħall-Freeport li għandha mijiet ta' miljuni ta' liri f'investiment, illum qiegħed joħloq dawn is-suspetti u dan it-tip ta' xenarji meta prattikament li għamilna aħna huwa parallel ma' l-azzjonijiet li għamel hu.  Jiena nixtieq li jilluminana ftit kif għalih dan kien tajjeb u għal ħaddieħor huwa ħażin.

ONOR. ALFRED SANT:  Bħala point of order fuq dak li għadu kif intqal, Sur President, din hija devjazzjoni totali.  Fil-każ tal-Freeport, li kien ġara kien li sempliċement kumpannija ngħatat iċ-ċans li tibbiddja għall-management contract li kien ibbażat fuq due diligence report, xejn aktar u xejn inqas.  Effettivament dan huwa sempliċement sħab biex jgħatti risposta għall-mistoqsija li qed nistaqsi jien, jiġifieri jekk hawnx qbil li fuq dak li għandu x'jaqsam mal-bejgħ tal-Mid-Med Bank, din hija ażjenda u bejgħ ta' importanza nazzjonali li jrid jitmexxa b'galbu sħiħ, xejn aktar u xejn inqas.  Issa jekk l-affarijiet sarux b'dan il-galbu m'aħniex aħna li rridu niddeċiedu imma jrid jiddeċiedi l-Parlament.  Kif diġà għedt, id-devjazzjoni fuq il-Freeport hija rrilevanti għaliex f'dak li għandu x'jaqsam mal-Freeport l-approach kienet - u l-Onor. Dalli ma jistax jgħid aktar minni għax din kelli x'naqsam magħha jiena u nies oħra li kellhom x'jaqsmu magħha dak iż-żmien - li konna qegħdin nitkellmu fil-kuntest ta' management agreement u ma kien hemm l-ebda rabta kif hawn rabta fil-konvenju li qiegħed jippreżentalna hawnhekk.

ONOR.  JOHN DALLI:  Dan mhu veru xejn.  Il-konvenju qiegħed għandi, naf x'fih, naf li jitkellem fuq investiment u allura m'huwiex qed jitkellem fuq management agreement, l-entità ta' dan l-investiment naturalment huwa sigriet għax ħadd għadu ma jaf x'kien qed isir biex jiġi mibjugħ il-Freeport u allura ma nara assolutament l-ebda differenza bejn dak li sar fil-kuntest tal-Freeport u dak li sar fil-kuntest tal-bank.  U dan m'iniex qed ngħidu - bħalma għamilt fil-kwestjoni tal-Maltacom - għax jiena npoġġi in kwestjoni l-affarijiet li saru; m'iniex qiegħed ngħid li dak li sar, sar ħażin jew ma sarx bil-galbu, imma qiegħed ngħid dan għax f'dan il-pajjiż ma nistgħux ikollna double standards skond min jagħmel l-affarijiet; jekk jagħmilhom l-Onor. Sant huma tajbin imma jekk l-istess affarijiet jagħmilhom ħaddieħor huma ħżiena!  Huwa għal dan il-punt biss li jiena qiegħed inqajjem dan l-eżempju u mhux, nerġa' ngħid, biex ngħid li dak li kien se jsir fil-Freeport b'xi mod kien ħażin jew li ma sarx bil-galbu.  Dak li hu galbu għall-Onor. Alfred Sant huwa galbu għal ħaddieħor;  l-Onor. Alfred Sant ma jistax jgħid li jekk ħaddieħor jagħmel l-istess affarijiet li għamel hu allura dan ma mexiex bil-galbu.

ONOR. ALFRED SANT:  Sur President, nerġa' ngħid li evidentement qed ikun hawn qlib ta' diskors.  It-tqabbila bejn każ u każ mhi rilevanti xejn u qed nerġa' nisħaq fuq il-punt li milli qed nifhem qed naqblu li hawn interess nazzjonali li din hija ażjenda u li dan huwa bejgħ ta' tip nazzjonali li hemm bżonn jkun salvagwardjat fil-mod kif jinħadem il-kuntratt u kif jinħadem il-konvenju.  Din qed nistaqsiha wkoll fir-rigward ta' dak li ntqal dalgħodu fejn meta staqsejna lill-Onor. Dalli jekk kienx hemm, jew għandux eżempju ieħor ta' privatizzazzjoni li ġrat b'dan il-mod f'xi pajjiż ieħor, l-Onor. Dalli qalilna li huwa jagħmilha sempliċement b'mod li jaħseb li għandna ssir hawn Malta u ma semma l-ebda eżempju ta' privatizzazzjoni li tista' ssir jew li saret b'dan il-mod f'pajjiż ieħor.  L-Onor. Dalli qiegħed jikkonferma dan?

ONOR.  JOHN DALLI:  Nerġa' nirripeti - u rrid nieħu dan l-istance - li l-proċessi li naħseb li għadda minnhom l-Onor. Alfred Sant, għaddejt minnhom jien.  Meta huwa għażel l-PSA bħala strategic partner għall-Freeport, x'konsiderazzjonijiet ħa?  Ikkonsidra strategic partners  oħrajn?  Mar għat-tenders biex jara dawn jistgħux jagħtuh opinjonijiet jew alternattivi differenti?  Għalfejn tahom esklussività għal disa' xhur biex jiġu bl-istudju tagħhom?  Jiġifieri l-Onor. Sant ma jafx x'għamel?

ONOR. ALFRED SANT:  Bir-rispett kollu, x'inhu l-paragun ma' dan li ġara issa?  Fejn hu l-paragun bejn esklussività għal disa' xhur biex jiġu bl-istudju tagħhom ma' esklussività biex tinnegozja ħalli tbigħ bank?  Dan hu l-paragun li jrid jagħmel l-Onor. Dalli?

ONOR. JOHN DALLI:  Ma naħarbux mit-tidwira u niġi kemm trid!

ONOR. ALFRED SANT:  Din m'hi tidwira xejn.

ONOR. JOHN DALLI:  Jiena kulma qed ngħid hu li l-istagħġib ta' l-Onor. Alfred Sant għal dak li sar ma' l-HSBC fir-realtà huwa sempliċement ripetizzjoni ta' dak li għamel l-Onor. Alfred Sant stess meta kien Prim Ministru fir-rigward tal-Freeport.  U, nerġa' ngħid, li dan m'iniex qed insemmih għax b'xi mod qed ngħid li dak li sar fil-Freeport kien ħażin imma biex wieħed ikun jista' jikkonstata l-fatt li ma nistgħux ngħidu li ħaġa hija tajba jekk jagħmilha wieħed imma hija ħażina jekk jagħmilha ieħor.  L-Onor. Alfred Sant għażel strategic partner, kif għażlu ma nafux, nafu li ma kkonsidrax strategic partners oħrajn, nafu li kien hemm terzi persuni nvoluti f'dawn in-negozjati u nafu li dawn ingħataw disa' xhur żmien biex jagħmlu studju li minnu kellhom jagħmlu proposal jekk humiex se jinvestu jew le.  Dan kien il-commitment, u l-bord tal-PSA kellu jiddeċiedi, wara l-istudju, jagħmlux due diligence u jkomplux bl-investiment.  Dawn huma l-parametri li kien hemm, però għażlu strategic partner, ikkommettew miegħu konfidenzjalità sħiħa li lanqas il-letter of intent ma tiġi ppubblikata - din qiegħda fl-agreement - qablu wkoll li jagħtuhom disa' xhur biex jagħmlu studju, wara dan l-istudju qablu magħhom li kellhom jagħmlu due diligence u wara kellhom jagħmlu investiment fil-Freeport Terminal Co.  U la resqu quddiem il-Parlament, la ħarġu tenders u lanqas xejn!
  
ONOR.  ALFRED SANT:  Sur President, dan m'għandu x'jaqsam xejn ma' dak li qegħdin niddiskutu għaliex dan la kien konvenju ta' bejgħ totali f'kumpannija, la kien bejgħ li jsir mingħajr l-ebda rigward għal min jista' jkun aktar interessat u lanqas sar f'temp ta' tliet ġimgħat, erba' ġimgħat jew ħames ġimgħat.  Assolutament m'hemm paragun ta' xejn, u allura tajjeb li nistaqsi jekk l-Onor. Dalli jaħsibx li l-mod kif mexxa u kif tmexxiet din l-għażla hijiex xi ħaġa li tista' tpoġġi f'dawl tajjeb internazzjonalment il-privatizzazzjoni ta' Malta.  Jaħseb l-Onor. Dalli li dan kien il-mod biex il-privatizzazzjoni ta' Malta titpoġġa f'dawl tajjeb internazzjonalment?  Ma ninsewx li l-Ministru qalilna li m'għandu l-ebda eżempju ta' pajjiż ieħor fejn il-privatizzazzjoni saret b'dan il-mod.

ONOR. JOHN DALLI:  Jiena m'għedtx li m'hemmx.

ONOR. ALFRED SANT:  Aħna tlabniek tagħtihomlna u ma tajthomlniex.

ONOR.  JOHN DALLI:  Imma għax ma qgħadtx infittex!   Bejn "ma qgħadtx infittex"  u bejn "m'hemmx"  hemm baħar jaqsam.

ONOR.  ALFRED SANT:  Jiġifieri hemm?

ONOR.  JOHN DALLI:  Issa mmur fuq l-internet u noqgħod infittex dawn il-privatisations li saru u nġiblek...

ONOR.  ALFRED SANT:  Mela jekk hemm jgħidilna fejn saru.  Bħalissa qed infittxu l-fatti.

ONOR.  JOHN DALLI:  Imma jiena ma fittixtx!

THE CHAIRMAN:  Jekk jogħġobkom, m'hemmx cross-debates.

ONOR. JOHN DALLI:  Sur President, jien qed ngħid li ma fittixtx imma qed ngħid ukoll li hemm eżempju ieħor f'Malta - mhux barra minn Malta - li għamlu l-Onor. Alfred Sant inniffsu.  Dak li hemm!  X'nista' ngħid aktar minn hekk?  Qed ngħid li hemm eżempju ieħor f'pajjiżna stess li għamlu l-Onor. Alfred Sant fis-6 ta' Lulju ta' l-1998, u ta' dan għandna d-dokumenti.

ONOR.  ALFRED SANT:  Dan mhu veru xejn, Sur President.  Imma issa jista' jgħidilna jekk kellux sottomissjonijiet minn gvernijiet barranin kontra dak li għamel u fejn qalu li m'huwiex aċċettabbli li...

ONOR. JOHN DALLI:  Jien ma kelli l-ebda rappreżentazzjoni mill-ebda gvern barrani fuq din il-kwestjoni.

ONOR. ALFRED SANT:  Jista' jgħidilna jekk kellux ambaxxatur ta' pajjiż fl-Unjoni Ewropea li pprotesta bil-mod kif saret din il-biċċa xogħol?

ONOR. JOHN DALLI:  Le, jiena ma kelli l-ebda ambaxxatur li pprotesta.  U dan, wara kollox huwa rrilevanti, Sur President, għax ambaxattur ta' pajjiż barrani, l-interess ta' pajjiżu jara mhux l-interess ta' pajjiżna.  Jiġifieri issa se noqogħdu nagħtu kas għaliex xi ambaxxatur ta' pajjiż ieħor jgħidilna għalfejn il-kumpanniji ta' pajjiżu ma ntagħżlux jew m'għamlux xi ħaġa?  Dan x'għandu x'jaqsam ma' li qed ngħidu?

ONOR. ALFRED SANT:  Jiġifieri l-Ministru qed jikkonferma li ma kien hemm l-ebda ambaxxatur ta' pajjiż Ewropew li għamillu sottomissjonijiet kontra l-mod kif tmexxiet il-privatizzazzjoni tal-Mid-Med Bank?

ONOR. JOHN DALLI:  Jien ma rajt ebda sottomissjonijiet li saru minn xi ambaxxatur kontra l-mod kif tmexxiet il-privatizzazzjoni tal-Mid-Med Bank.

ONOR. ALFRED SANT:  Jista' l-Ministru jikkonferma li ma saret l-ebda sottomissjoni minn ambaxxatur ta' pajjiż Ewropew lill-assistent personali tal-Prim Ministru fuq din il-ħaġa?

ONOR. JOHN DALLI:  Issa jiena naf x'għamlu?!  Mela jiena s-segretarju ta' l-assistent personali tal-Prim Ministru biex inkun naf x'inhu għaddej bejn l-assistent personali tal-Prim Ministru u l-ambaxxaturi?!

ONOR. ALFRED SANT:  Sur President, jista' l-Ministru jikkonferma jekk saritx sottomissjoni minn ambaxxatur ta' pajjiż Ewropew lill-Eċċellenza Tiegħu l-President tar-Repubblika fuq din il-privatizzazzjoni?

ONOR. JOHN DALLI:  Jiena lanqas ma jien is-segretarju ta' l-Eċċellenza Tiegħu l-President tar-Repubblika.

ONOR. AUSTIN GATT (Ministru tal-Ġustizzja u Gvern Lokali):  Sur President, il-Kap ta' l-Oppożizzjoni jħobb jagħmilhom dawn it-tip ta' mistoqsijiet, u għandu kull dritt jagħmilhom, però jekk jaf dan l-ambaxxatur min hu, jagħmlilna santissmu pjaċir u jsemmih hawnhekk.  Jew issa qed nibżgħu nsemmu lin-nies?  Ma naħsibx li fiha xi ħaġa x'tistħi jekk tgħid li l-ambaxxatur tat-“tali” pajjiż mar ikellem lit-“tali” jew lit-“tali”, dejjem jekk l-Onor. Sant għandu din l-informazzjoni.

ONOR.  JOHN DALLI:  Nixtieq nerġa' nagħmel il-kumment, Sur President, li dan m'għandu x'jaqsam xejn ma' dak li qegħdin niddiskutu.  X'għandu x'jaqsam ġudizzju ta' ambaxxatur ta' pajjiż ieħor fuq l-interessi ta' pajjiżna?

ONOR. ALFRED SANT:  Għandu x'jaqsam f'dan is-sens, Sur President, u għalhekk qed inqajjem dan il-punt.  Dalgħodu meta staqsejna ripetutament kif saret id-deċiżjoni li n-negozjati jsiru ma' kumpannija waħda li kienet l-unika waħda li sa dak il-ħin għamlet it-talbiet tagħha biex tixtri lill-Mid-Med Bank, staqsejna wkoll x'kienet id-deċiżjoni, x'kien hemm warajha, x'kien ir-raġunar, li l-gvern qabad u ddeċieda...  Sa dak iż-żmien il-Gvern kien għadu lanqas iddeċieda fuq politika ta' privatizzazzjoni u din qalhielna dalgħodu l-Ministru.  Kulma kien qal kienet l-istqarrija fil-budget u ma kien hemm l-ebda strateġija kif se jipprivatizza.  Il-Ministru qalilna li ġiet kumpannija waħda, l-HSBC, u offriet li tixtri l-Mid-Med Bank, u fit-tliet ġimgħat jew erba' ġimgħat, il-Gvern iddeċieda li jipprivatizza lill-Mid-Med Bank billi jiddiskuti biss ma' dik il-kumpannija.  U waqt li kienet qed tinħema din id-deċiżjoni dalgħodu nnotajna - u l-Ministru mbagħad spjega li kienet permezz ta' interventi ta' sussidjarju tal-Mid-Med Bank - li x-share price tal-Mid-Med Bank beda tiela ' bi 30% fuq bażi ta' erba' ġimgħat.  U l-mistoqsija li staqsejna kienet jekk kienx hemm xi mudelli li fuqha nħadmet din id-deċiżjoni.  Kif iddeċieda l-Gvern...?

ONOR.  JOHN DALLI:  Fuq il-mudell tal-Freeport!

ONOR. ALFRED SANT:  Effettivament il-Gvern qal li ma kellu l-ebda mudell imma sempliċement iddeċieda minħabba l-ekonomija, minħabba raġunijiet soċjali u minħabba raġunijiet oħra.  Allura mbagħad tqum il-mistoqsija:  Metodu bħal dan kellu xi riperkussjonijiet internazzjonalment?  Kien hemm xi pajjiż ieħor li mexa b'dan il-mod?  Fuq it-tieni punt il-ministru qalilna li ma jafx u li se jfittex fuq l-internet u jgħidilna għada imma f'dak li għandu x'jaqsam mar-riperkussjonijiet internazzjonali hija mistoqsija rilevanti u li għandna nagħmluha.
ONOR. JOHN DALLI:  L-ewwlnett jiena m'iniex se mmur infittex fuq l-internet għada imma meta nispiċċaw minn din il-laqgħa.  Però li rrid ngħid huwa li m'għandix għalfejn immur infittex fuq l-internet għax għandna eżempju lokali ta' kif l-Onor. Alfred Sant, dak iż-żmien Prim Ministru, iddeċieda li jbigħ il-Freeport.  U l-informazzjoni li għandna hija li kien qiegħed jitkellem fuq il-maġġoranza ta' l-ishma tal-kumpannija li tmexxi t-terminals tal-Freeport.

ONOR. ALFRED SANT:  Nerġa' nsostni li fuq dak li għandu x'jaqsam mal-Freeport, il-każ assolutament m'huwiex l-istess.  Din m'għandhiex x'taqsam u ħafna mill-punti li qed isemmi l-Ministru huwa totalment miżinformat fuqhom, speċjalment fuq l-istrateġija li kien hemm wara dak li kien qed jiġri fil-Freeport.  Din kienet xi ħaġa li kienet qed tinħema b'ċertu ħsieb li evidentement ma wasalx għax ġara dak li ġara vis-à-vis l-Parlament.  Fil-każ tal-Freeport ma kien hemm l-ebda ċans li fi tliet ġimgħat, erba' ġimgħat jew ħames ġimgħat l-aqwa ażjenda tal-pajjiż tinbiegħ kif inbiegħet b'dan il-mod li assolutament sal-lum għadna qegħdin inħabbtu rasna mal-ħajt biex ikollna xi forma ta' informazzjoni tanġibbli u li tagħmel sens.

ONOR. JOHN DALLI:  Sur President, il-ħsieb li qed isemmi l-Onor. Alfred Sant hija letter of intent iffirmata minn ministru tal-gvern, miċ-chairman tal-Freeport u miċ-chairman tal-PSA fis-6 ta' Lulju 1998.  Daqshekk kien konkret il-ħsieb!  U ma jiġix il-kap ta' l-oppożizzjoni llum u jgħidilna li dan kien ħsieb.  Dan kien commitment tal-gvern ma' ażjenda partikolari li hu għażel biex tkun l-istrategic partner għall-Freeport - u għandu raġun, jien kont nagħżel l-istess waħda kieku -...  Jien m’iniex qed nikkritika, bħalma l-Onor. Alfred Sant ma kkritikax il-valur ta' l-HSBC, però lanqas jien...  Jien irrid inkun on record li ngħid li lanqas ma jien qiegħed nikkritika l-għażla tal-PSA; assolutament m’iniex qed ngħid li mhijiex tajba.  Kieku ffaċċjat bl-istess sitwazzjoni kont nagħmel l-istess deċiżjonijiet.  Għax raġel, hekk ngħid jien; ma nagħmilx bħall-Onor. Alfred Sant li għax l-affarijiet jagħmilhom hu jkunu tajbin, u meta l-istess affarijiet jagħmilhom ħaddieħor ikunu ħżiena.  Intgħażel strategic partner għall-Freeport li kienet il-PSA. Nerġa' nirrepeti li fl-opinjoni tiegħi dan kien strategic partner tajjeb għalkemm wieħed irid jagħmel l-investigazzjonijiet tiegħu.  Però mhux dak huwa l-punt.  Il-punt hu li dan intgħażel mingħajr ma ħarġu tenders, mingħajr ma l-Parlament ġie nfurmat u sar commitment miegħu li hu se jagħmel l-istudji waħdu, jagħmel id-due diligence exercise imbagħad ikun f'pożizzjoni li jagħmel proposta ta' investiment fil-Freeport lill-gvern.  Dan kien commitment ma' strategic partner biex jopera b'dak il-mod.  Li qed ngħid jien huwa li m'għandu għalfejn jiskandalizza ruħu xejn l-Onor. Alfred Sant li jien imxejt bl-istess mod.

ONOR. ALFRED SANT:  Jiġifieri qed neħduha, Sur President, li l-mudell li segwa l-ministru huwa l-mudell tal-Freeport?

ONOR. JOHN DALLI:  Le. 

ONOR. ALFRED SANT:  Hekk għadek kemm għedt!

ONOR. JOHN DALLI:  Inti staqsejt jekk hemmx xi eżempju ieħor u jien għedtlek li hemm l-eżempju tal-Freeport.

ONOR. ALFRED SANT:  Issa jien qed ngħidlek li dan mhu eżempju xejn.  Fil-każ tal-Freeport, by no standards ma konna fi tliet ġimgħat jew erba' ġimgħat se nagħmlu konvenju ta' dan it-tip.  

ONOR. JOHN DALLI:  That's not the issue.  

ONOR. ALFRED SANT:  Mela x'kien il-mudell li segwejt?  Dan fi ftit ġimgħat kien lest u mhux f'disa' xhur!

ONOR. JOHN DALLI:  Il-mudelli fil-kotba ssibhom.  

ONOR. ALFRED SANT:  Issa aħjar!

ONOR. JOHN DALLI:  Ikun hemm mudelli sbieħ tant fil-kotba!  

ONOR. ALFRED SANT:  Dawk taqrahom int imma!

ONOR. JOHN DALLI:  Wara kollox x’inhu mudell?!  L-issue x'inhi?  Jien m'iniex avukat u xi kultant f'dawn it-tip ta' ħinijiet biss jiddispjaċini li m'iniex avukat.  Smajna lill-Onor. Alfred Sant ad nauseam jitkellem u jgħid għaliex ikkommettejna ma' kumpannija waħda mingħajr ma morna għat-tenders.  Din hija l-istess ħaġa li għamel hu mal-PSA.  M'hemmx differenzi.  Dan għamel commitment biex il-PSA jibdew il-proċess - issa jekk hux f'xahrejn, f'ġimgħatejn jew f'disa' xhur -... 

ONOR. ALFRED SANT:  Bdejna issa ara!

ONOR. JOHN DALLI:  X'għandu x'jaqsam!  Kien hemm il-commitment...

ONOR.  ALFRED SANT:  Se nibdew inbenġlu l-affarijiet issa!

ONOR. JOHN DALLI:  Mhu se nibdew xejn, skużi!  Int qed tgħid li se nibdew!  Jien ma bdejt inbenġel xejn.  Jien li qed ngħid huwa li dak li qed jitkaża bih illum l-Onor. Alfred Sant huwa dak li għamel meta kien fil-gvern fis-6 ta' Lulju, 1998.  Issa jien m’iniex se nistaqsi jekk il-Kabinett kienx jaf jew le u m’aħniex se nistaqsu fuq ħafna affarijiet oħra kenux jafu jew le.  Jien s'issa għadni ma staqsejtx dawk il-mistoqsijiet u min kien qed jiddijlja.  Aħna nafu li kienu qed jiddijljaw erba' persuni privati li marru għand il-PSA u ppreżentaw ruħhom b'konferma tal-Gvern Malti bħala l-aġenti tal-PSA.  Dawk huma n-nies li kienu nvoluti, u din fejn hija differenti ħafna mill-HSBC.  Jien qed ngħid li dan l-istagħġib ta' l-Onor. Alfred Sant m'għandux ikun.  Dan missu fehem u missu ra, qabel ħareġ biex jipprova jagħmel sabotage ta' dan id-deal, li hu mexa fuq l-istess passi meta għażel strategic partner għall-Freeport, il-PSA u kkommetta ruħu miegħu biex dan jagħmel l-istudji neċessarji kemm ried hu b'esklussività u b'konfidenzjalità sħiħa waqt li qed isiru dawn l-analiżi kollha bil-ħsieb li jixtri sehem  - u l-informazzjoni li għandi hi l-maġġoranza ta' l-ishma - tal-Freeport Terminal Company.  Għalhekk tajjeb li l-Onor. Alfred Sant jipprova jipperswadi lill-poplu Malti x'hemm differenza minn dak li għamel hu għal dak li għamilna aħna u għalfejn għandu jitkaża b'dak li għamilna aħna meta hu għamel l-istess affarijiet. 

ONOR. ALFRED SANT:  Qed nerġa' nikkonferma li assolutament m'hemm l-ebda paragun bejn iż-żewġ każi; dawn huma totalment differenti u sempliċement qed nikkonfermaw ukoll li kien hemm mudell wieħed li kellu f'moħħu l-Ministru Dalli, il-mudell ta' Dalli biex imexxi din il-ħaġa, xejn aktar u xejn anqas.  Il-punt huwa li m'hemm l-ebda eżempju internazzjonali li staqsejnih u ma tahulniex ta' kif timxi biex tipprivatizza b'dan il-mod.  Illum qed jgħidilna li ma kien hemm l-ebda protesta minn sorsi internazzjonali Ewropej fuq il-mod kif mexa.  Tajjeb wisq.  Dik il-konferma hija interessanti wkoll.

ONOR. JOHN DALLI:  Jien nixtieq nistaqsi lill-Onor. Alfred Sant x'mudell uża hu fil-privatizzazzjoni tal-Freeport.

ONOR. ALFRED SANT:  Nerġa' nikkonferma li m'hemm rabta u l-ebda paragun bejn dak li qed igħid fuq il-Freeport u dak li qed ngħidu fuq il-Mid-Med Bank.  Jekk irid li nagħmlu laqgħa tal-PAC fuq il-Freeport, nagħmluha.

THE CHAIRMAN:  Qed inħallu l-leeway ħalli jkun hemm diskussjoni sħiħa u miftuħa biex wieħed jesprimi l-opinjoni tiegħu imma għandna nibqgħu fuq is-suġġett li għandna  quddiemna u ma niddevjawx.  Il-punt ikun sar u ladarba l-punt ikun sar miż-żewġ naħat allura mbagħad nagħmlu progress.

ONOR. AUSTIN GATT:  Bir-rispett kollu, Mr Chairman, ma naċċettax li għaliex aħna nsemmu eżempju li, fl-opinjoni tagħna, huwa eżempju to the point għax juri aġir ċar u deċiżjonijiet ċari...

ONOR. ALFRED SANT:  Point of order, Sur President.  Hawnhekk qed nitkellmu u niddiskutu l-fatti relattivi mal-Mid-Med Bank.  Jekk in-naħa tal-Gvern tixtieq li nitkellmu fuq il-Freeport nagħmluha bl-ebda konsiderazzjoni ta' xejn, imma hawnhekk għandna ġimgħa biex niddiskutu l-Mid-Med Bank.  Jekk il-ġimgħa d-dieħla jridu li niddiskutu l-Freeport, nagħmluha.  Din mhijiex kwestjoni ta' opinjonijiet; qed nitkellmu fuq fatti li m'humiex fit-terms of reference tal-Kumitat.  Irrid infakkar li lbieraħ domna ħafna nfettqu dwar il-proċedura.  

THE CHAIRMAN: Jiena għalhekk ġbidt l-attenzjoni...    Il-Ministru Gatt, on a point of order. 

ONOR. AUSTIN GATT: Jekk il-Kap ta' l-Oppożizzjoni jistħi minn dak li għamel fil-Freeport jgħidilna li jistħi u jipposponi d-diskussjoni, għax forsi mhux komdu għalih li issa jmur fil-press conference ta' wara din il-laqgħa u jkollu mistoqsijiet mill-ġurnalisti dwar x'għamel u ma għamilx fuq il-Freeport.  Forsi dik li jrid jevita, però ma jistax ikun li ngħidu li aħna out of order meta qed nitkellmu fuq metodoloġija wżata mill-Gvern preċedenti li tixbaħ għal kollox il-metodoloġija wżata minn dan il-Gvern fl-għażliet li saru kemm fil-każ tal-Freeport u kemm fil-każ tal-Mid-Med Bank, iktar u iktar meta kien l-istess Kap ta' l-Oppożizzjoni li talab biex jinġieb eżempju ta' xi ħaddieħor li mexa b'din l-istess metodoloġija.  Jiġifieri issa li l-Kap ta' l-Oppożizzjoni ma għoġbitux ir-risposta li ngħatat, se niddeċiedu li aħna ma nistgħux nitkellmu fuqu?  Safejn naf jien din id-diskussjoni ġiet provokata mill-istess Kap ta' l-Oppożizzjoni.  Mela mhux biss aħna in order, talli kull wieħed minna hawnhekk għandna kull dritt li nesprimu l-opinjonijiet tagħna, ad nauseam, jekk hemm bżonn, fuq kif mexa l-Kap ta' l-Oppożizzjoni għax nikkontendu li mexa bl-istess mod kif mexa dan il-Gvern.  Allura ma nistax nifhem kif jista' jgħidilna li qed intawlu fuq dawn l-affarijiet.

ONOR. ALFRED SANT:  Point of order ieħor, Sur President.  L-Onor. Gatt għadu kemm qal "nesprimu l-opinjonijiet tagħna".  Safejn naf jien, il-bieraħ għamilna tliet sigħat ngħidu li ma nistgħux nesprimu l-opinjonijiet tagħna hawnhekk imma rridu nfittxu l-fatti.  Issa f'daqqa waħda nqalbet l-istorja?

ONOR. AUSTIN GATT:  Jekk jaqra t-transcripts il-Kap ta' l-Oppożizzjoni jittendi li dak li ntqal hu li jekk jitla' xi ħadd quddiemna m’għandniex nistaqsuh l-opinjonijiet tiegħu, però li l-Membri Parlamentari ma jesprimux l-opinjoni tagħhom fil-PAC naħseb li huwa l-culmine ta' kemm xi ħadd jemmen fid-demokrazija u xi ħaddieħor ma jemminx fid-demokrazija!

ONOR. ALFRED SANT:  Bir-rispett kollu, Sur President.  Tlaqna mill-punt li dan il-Kumitat mhux se jeprimi ġudizzju jew opinjonijiet.  Dan kien il-punt kardinali li tlaqna minnu u kien il-punt kardinali, naħseb jien, li kkonvinċa lill-Prim Ministru li għandna nagħmlu dan il-PAC għax għedtlu li minn dan il-Kumitat m'għandna nistennew l-ebda ġudizzju jew opinjoni imma sempliċement fatti.  Issa f'daqqa waħda qlibna l-istorja u l-Onor. Gatt irid li jesprimi ġudizzju u opinjonijiet.  Tajba din!

THE CHAIRMAN:  L-Onor. George Hyzler. 
ONOR. GEORGE HYZLER (Segretarju Parlamentari):  Jien naħseb li nistgħu ngħaddu għal mistoqsija oħra, però ovvjament din id-diskussjoni kollha ġiet provokata minn domanda tal-Kap ta' l-Oppożizzjoni fejn staqsa għall-opinjoni tal-ministru dwar jekk hu jħossx li mexa bil-galbu.

ONOR. ALFRED SANT:  Bir-rispett kollu, mhux hekk għedt jien.

ONOR. GEORGE HYZLER:  Inti staqsejtu jekk jidhirlux li mexa bil-galbu u bit-trasparenza kollha.

ONOR. ALFRED SANT:  Point of order, Mr Chairman.  Dan mhu veru xejn.  Jien mhux hekk għedt.  Jien staqsejt jekk hawnx qbil - u ħassejt li hawn qbil, għalhekk semmejtha - li l-kwestjoni tal-Mid-Med Bank hija waħda ta' natura u ta' ordni nazzjonali u li allura t-tmexxija tagħha bilfors kellha tkun fuq bażi ta' kriterji ta' galbu.  Jien assumejt li kulħadd qed jaqbel magħha dik.  Jien ma staqsejtux jekk naħsbux li mexa bil-galbu għax hawnhekk ma nistgħux nesprimu opinjoni.  It-terms of reference tagħna kienet biex insibu l-fatti, però li l-ordni tan-natura tad-deal inniffsu tal-bejgħ tal-Mid-Med Bank huwa ta' natura  nazzjonali u ta' skala nazzjonali u allura trid titmexxa b'galbu fuq skala nazzjonali, hawn qbil dwaru.  Din m'hijiex aktar kwestjoni ta' opinjoni imma ta' fatt għax hawn qbil li dik tant hija skala kbira li hemm bżonn li jkun hemm galbu nazzjonali fit-tmexxija tagħha.  Jien ma kontx qed nesprimi opinjoni at this stage - u m'iniex se nagħmilha f'dan il-Kumitat – dwar jekk il-Ministru Dalli mexiex b'galbu jew le.

ONOR. GEORGE HYZLER:  Jiġifieri d-domanda hija dikjarazzjoni ta' l-ovvju u nieqfu hemm?  

ONOR. ALFRED SANT:  Dażgur!  Imma mbagħad il-punt huwa x'konsegwenzi joħorġu mill-ovvju, Onor. Hyzler.

THE CHAIRMAN:  L-Onor. George Pullicino.

ONOR. GEORGE PULLICINO (Segretarju Parlamentari):  Jien nixtieq nistaqsi lill-Kap ta' l-Oppożizzjoni x’mudell uża għall-każ tal-PSA tal-Freeport.

ONOR. ALFRED SANT:  Niltaqgħu barra, nagħmlu press conference u ninformakhom hemmhekk.

ONOR. GEORGE PULLICINO:  Peress li l-Kap ta’ l-Oppożizzjoni staqsa x'mudell intuża għall-każ tal-Mid-Med Bank, jista' jgħidilna fil-każ tal-PSA x'mudell uża?

ONOR. ALFRED SANT:  Nerġa' nirripeti - u m'iniex se nitkellem aktar fuq dan is-suġġett - li fil-każ tal-Freeport ma kienx hemm kwestjoni ta' bejgħ maġġoritarju ta' l-ishma.  Din nagħmilha ċara mija fil-mija.  (Interruzzjonijiet)

THE CHAIRMAN:  Onor. Pullicino, m'hemmx cross-debates.

ONOR. ALFRED SANT:  Din kienet kwestjoni ta' management agreement u kien hemm strateġija ta' negozjar li ma rridx niżvelaha pubblikament, però privatament niżvelahielek, jekk trid.  U  din ma kellhiex x'taqsam, u qatt ma kien se jkollha x'taqsam, mat-tip ta' bejgħ li sar hawnhekk.  (Interruzzjonijiet)

ONOR.  GEORGE PULLICINO:  Mela skoprejna xi ħaġa li ma kenitx teżisti!

THE CHAIRMAN:  Naħseb li qegħdin niddevjaw kompletament.

ONOR. JOHN DALLI:  Le, m’aħniex qed niddevjaw, Mr Chairman.  

THE CHAIRMAN:  Jien se ngħid kif irridu nimxu u jekk ma naqblux li nimxu hekk allura mbagħad nagħmlu diskussjoni kif se nerġgħu nimxu wara li diġà għamilna żewġ laqgħat li ħadu sitt sigħat.

Saru l-mistoqsijiet min-naħa tal-Kap ta' l-Oppożizzjoni u l-Onor. Dalli ħa ż-żmien tiegħu u għamel il-punti tiegħu u spjegahom.  Ovvjament ma kienx hemm qbil, imma naħseb li l-punti ġew eżawriti però hawnhekk m'huwiex il-lok li niftħu d-diskussjoni dwar il-Freeport.  Il-mistoqsija ta' l-Onor. Pullicino kienet speċifikament dwar il-Freeport...

ONOR. GEORGE PULLICINO:  Bir-rispett kollu, anke jekk wieħed jaċċetta t-teżi ta' dak li qed igħid il-Kap ta' l-Oppożizzjoni li dawn m'humiex identiċi....  Il-Kap ta' l-Oppożizzjoni ġie hawnhekk u staqsa fuq liema mudell saru l-affarijiet.  Issa jien qed nistaqsi fil-każ tal-PSA u tal-Freeport x'mudell intuża, u l-Kap ta' l-Oppożizzjoni qalli li se jgħidli privatament.  Allura għalfejn lill-Ministru tal-Finanzi ma staqsihx privatament ukoll x'mudell uża?

THE CHAIRMAN:  L-Onor. Cilia on a point of order. 

ONOR. JOE CILIA:  Bir-rispett kollu, qed niżvijjaw għax il-mistoqsija kienet - irriferjna għaliha anke dalgħodu – jekk hemmx paragun simili fix-xena internazzjonali ta' dak li ġara Malta fil-bejgħ ta' bank ma' dak li ġara dan l-aħħar fil-Mid-Med Bank.  Issa qbadna kumpannija li għandha x'taqsam mat-trasport u qed nipparagunawha ma' istituzzjoni finanzjarja li għandha aktar min-nofs l-ekonomija ta' Malta.  Naħseb li l-mistoqsija kienet speċifika.  Issa jekk se noqogħdu niftħu paraguni never ending nistgħu naqbdu ħafna paraguni, imbagħad...

THE CHAIRMAN: L-Onor. Dalli. 

ONOR. JOHN DALLI:  Il-Kap ta' l-Oppożizzjoni dalgħodu – u rripetiha anke llejla – insista u staqsa għalfejn kumpannija – dak il-ħin kien qed jitkellem fuq kumpannija sostanzjali li hija ta' interess għal Malta mhux bħall-Interprint imma bħall-Freeport -...  Ir-risposta kienet li hemm eżempju ieħor, jiġifieri l-mod kif l-Onor. Alfred Sant stess mexa meta għażel lill-PSA biex ikunu l-istrategic partners għall-Freeport, għażilhom mingħajr ma ħareġ public tender, għażilhom f'konfidenzjalità sħiħa u ntrabat fil-kuntratt li jżomm il-konfidenzjalità anke tal-letter of intent li tahom fis-6 ta' Lulju 1998 u tahom esklussività sħiħa biex ikunu jistgħu jagħmlu l-istudju li għandhom jagħmlu matul terminu ta' żmien sakemm jiddeċiedu jekk jagħmlux:

''in anticipation of the parties entering into an agreement to carry out the proposed investment.''.

Issa management agreement, jew management contract kif qed jipprova jagħti x'jifhem il-Kap ta' l-Oppożizzjoni, m'huwiex investiment.

THE CHAIRMAN:  Fuq dan il-punt jidher li m'hemmx iktar kummenti.  Għalhekk nistgħu ngħaddu għal aktar mistoqsijiet.   Il-Kap ta' l-Oppożizzjoni. 

ONOR. ALFRED SANT:  Naħseb li issa nistgħu nqajmu l-punt fuq kif mexa 'l quddiem il-gvern wara li ddeċieda li se jinnegozja ma' l-HSBC.  Intqal li twaqqaf negotiating team.  Jista', jekk jogħġbu, il-Ministru jagħtina l-ismijiet tan-nies fin-negotiating team?

ONOR. JOHN DALLI:  L-avukat ġenerali tar-Repubblika, Dr. Borg Barthet; il-permanent secretary fil-ministeru tiegħi, is-Sur Marin Hili li kien ġie appuntat chairman tal-privatisation committee u s-Sur Joe Tabone li kif nafu kien chairman ta' bank, għadda mill-esperjenza tal-privatizzazzjoni tal-Bank of Valletta (BOV) u huwa bniedem b'esperjenza kbira fil-qasam finanzjarju.  Dawn kienu miegħi bħala parti min-negotiating team.

ONOR. ALFRED SANT:  Jiġifieri dan kien negotiating team li kien formalment kostitwit b'letters of appointment?

ONOR. JOHN DALLI:  Dawn kienu l-advisors tiegħi, huwa t-team li ġbart madwari biex ninnegozjaw dan l-agreement.

ONOR. ALFRED SANT:  Jiġifieri t-team kien ad hoc?

ONOR. JOHN DALLI:  Iva, dan kien team ad hoc imwaqqaf biex jgħini f'dawn in-negozjati.

ONOR. ALFRED SANT:  Imwaqqaf b'mod formali u b'letters of appointment?

ONOR. JOHN DALLI:  Mhuwiex imwaqqaf b'mod formali u b'letters of appointment.  Dawn huma nies li kollha jaspiraw fiduċja, huma nies li fil-funzjonijiet tagħhom ukoll għandhom ċerta portata u kif għedt, kienu nies li jien għażilt biex jgħinuni f'dawn in-negozjati. 

ONOR. ALFRED SANT:  Sur President, meta l-ministru qed igħid “biex jgħinuh”, qed nifhem tajjeb li hu kien in-negozjatur għan-naħa tal-gvern?

ONOR. JOHN DALLI:  Iva, jiena nnegozjajt l-agreement.

ONOR. ALFRED SANT:  Mela minn naħa kien hemm il-Ministru bħala n-negozjatur u dawn il-persuni kienu qishom konsulenti tiegħu, jew kienu parti min-negotiating team wiċċ imb'wiċċ ma' l-HSBC?

ONOR. JOHN DALLI:  Dawn kienu miegħi waqt li kont qed ninnegozja ma' l-HSBC però naturalment kienu hemmhekk u nikkonsultahom il-ħin kollu waqt dawn in-negozjati.

ONOR. ALFRED SANT:  Jiġifieri qed nifhem tajjeb li ma ġietx adottata l-istrateġija li ċ-chief negotiator jirrapporta lill-ministru imma li l-ministru nniffsu jkun iċ-chief negotiator?

ONOR. JOHN DALLI:  Iva, il-ministru kien in-negozjatur ta' dan l-agreement.  

ONOR. ALFRED SANT:  Jiġifieri l-ministru nvolva lilu nniffsu wkoll fl-aspetti tekniċi tal-kwestjoni kollha?

ONOR. JOHN DALLI:  F'każijiet tekniċi l-ministru dejjem ħa pariri min-nies tekniċi li kellu miegħu però finalment ħa d-deċiżjonijiet finali.  Dan jiġri wkoll anke fil-każijiet meta ma kienx ikun parti u qed jagħmel in-negozjati hu.

ONOR. ALFRED SANT:  U dejjem fi kwalunkwe każ minn dawn l-erba' persuni.  Jiġifieri meta l-ministru qed jgħid li jieħu pariri, kienu dawn l-erba' persuni  r-resource persons...
 
ONOR. JOHN DALLI:   Però fil-kuntest ta' kunfidenzjalità sħiħa, li spjegajt fil-preżentazzjoni li tajt qabel, tkellimt ma' nies oħra dwar x'jaħsbu fuq deal simili, mingħajr ma qgħadt noqgħod ngħid eżattament id-deal x'inhu u affarijiet oħra bħal dawn.  Staqsejt ukoll, per eżempju, persuni li huma ntiżi fl-ekonomija u staqsejthom ukoll x'jaħsbu dwar ċerti affarijiet.  Jiġifieri kelli abbokkamenti ma' nies oħrajn, mhux speċifikament fuq id-deal imma iktar fuq bażi ġenerika.  

ONOR. ALFRED SANT:   Frankament m’iniex qed nifhem eżattament kif ħadmet il-proċedura.  Ħalli naraw x'inhu x-xogħol kollu.  Ix-xogħol kollu huwa li għandna bank ta' kumplessità kbira li l-valutazzjoni tiegħu titla' minn ¥80 miljun għal Lm160 miljun skond kif trid takkalkula l-affarijiet u qed ninegozjaw ma' l-HSBC li kulħadd jaqbel li hija korporazzjoni globali ta' ċerta standing u ta' ċerta importanza, korporazzjoni li m'hemmx dubju li mill-press releases kollha li rajt għandha, f'dawn l-aħħar għaxar snin, esperjenza vasta ta' negozjati ma' gvernijiet u private sectors differenti f'pajjiżi differenti biex tixtri banek u shares f'banek.  Evidentement din il-kumplessità kollha ta' negozjati  allura, jekk qed nifhem tajjeb, kienet handled primarjament mill-ministru nniffsu fuq bażi teknika ta' negozjati li kien mgħejjun primarjament mill-avukat ġenerali, mill-permanent secretary fil-Ministeru tal-Finanzi, mis-Sur Marin Hili u s-Sur Joe Tabone, waqt li f'ċerti każi saru mistoqsijiet ta' natura ġenerika lill-source persons oħrajn.  Meta ngħidu “mistoqsijiet ta' natura ġenerika”, x'qed nifhmu biha eżattament?

ONOR. JOHN DALLI:   Nifhmu, per eżempju, li qabel ma ġie konkluż id-deal, jiena staqsejt lil ħaddieħor biex ikolli feedback minn nies oħrajn fuq impatti ekonomiċi li jista' jkollu dan il-bank u affarijiet hekk, liema diskussjonijiet jiena spjegajthom il-bieraħ fil-preżentazzjoni tiegħi.

ONOR. ALFRED SANT:   X’tifhem meta tgħid “ħaddieħor”?

ONOR. JOHN DALLI:   Persuni li ddiskutejt magħhom.

ONOR. ALFRED SANT:   Frankament m'iniex qed nifhem it-techniques użati.  Din hija xi ħaġa li hija kumplessa fin-negozjati u fl-implikazzjonijiet tagħha u allura qed ngħidu li d-dealings kollha min-naħa Maltija ġew handled bejn il-ministru u l-erba' persuni msemmija b’xi mistoqsijiet magħmula b'mod ġeneriku lill-persuni li lanqas nafu min huma.  Qed nifhem tajjeb?  

ONOR. JOHN DALLI:  Il-Kap ta' l-Oppożizzjoni ftit ilu aċċetta l-fatt li hemm ċirkostanzi fejn għandu jżomm il-kunfidenzjalità u allura għandu jirrispetta ċ-ċirkostanzi li ħaddieħor iżomm ukoll il-kunfidenzjalità għax l-affarijiet m'humiex one way f'din id-dinja.  U t-tieni, it-technique x'inhi?  It-technique hija li jkollok l-informazzjoni, tiżinha u tiddeċidiha ħafna drabi b'mod suġġettiv.  Dik hija t-technique.

ONOR. ALFRED SANT:   Imma b'mod suġġettiv f'liema sens?

ONOR. JOHN DALLI:   B'mod suġġettiv għax ħafna mid-deċiżjonijiet iridu jkunu riżultat ta' assessments personali li tagħmel.

ONOR. ALFRED SANT:   Imma ħalli mmorru to the basis għax dan huwa xogħol professjonali; hawnhekk m'aħniex nitkellmu aktar fuq politika.  Ġara x'ġara, il-Gvern iddeċieda li jbigħ lill-HSBC u l-Gvern għandu team li se jinnegozja ma' l-HSBC.  Din m'għadhiex aktar politika u nimmaġina li l-Gvern għandu kull interess li jġib l-aħjar deal.  Hawnhekk m'aħniex ninnegozjaw fuq debba jew fuq garaxx imma qegħdin ninnegozjaw fuq l-ikbar bank ta' Malta, bl-implikazzjonijiet kollha professjonali li dan iġib miegħu, u ninsab żgur li min-naħa ta' l-HSBC ma kellhomx team żgħir imma kellhom team ta' esperjenza vasta f'dan it-tip ta' xogħol.  Jiena ma nifhimx ħafna imma nifhem xi ħaġa f'dawn l-affarijiet, però ċertament ma nkunx irrid immiss magħhom hands on biex ninnegozja affarijiet hekk għax ċertament trid tkun taf ir-ramifikazzjoni ta' dak li tkun qed tagħmel, il-financial implications u l-valutazzjoni, fost affarijiet oħra, ta' dak kollu li sar.  

Nixtieq li niffukaw ftit fuq l-esperjenza tan-nies li ġew imsemmijin.  Per eżempju, l-avukat ġenerali tar-Repubblika, li jiena għandi apprezzament għoli tiegħu, professjonalment x'inhu n-know how li għandu f'deals finanzjarji ta' dan il-kobor?  To be fair, hawn Malta ma nafx min għandu dan in-know how finanzjarju, imma naħseb li hu ma tantx għandu.

ONOR. JOHN DALLI:   Il-funzjoni ta' l-Attorney General kienet biex jara, jiċċekkja u jagħti pariri legali fuq il-konvenju li konna qegħdin niddiskutu.  Jiena naħseb li l-Avukat Ġenerali għandu esperjenza vasta, aktar u aktar tal-liġijiet ta' Malta, u kien qed jara li dak kollu li qegħdin nagħmlu kien konformi mal-liġijiet ta' pajjiżna.  

ONOR. ALFRED SANT:   Jiġifieri r-rwol tiegħu kien rwol fid-dimensjoni legali biex jassigura li d-deal finanzjarju li jiġi hammered ikun inkwadrat f'ambitu li jiffitja tajjeb mas-sistemi legali Maltin.  Qed nifhem tajjeb?

ONOR. JOHN DALLI:   Mr Chairman, meta tkun qed taħdem f'dan l-ambjent ma tinkapsulax in-nies wieħed wieħed f'kabini differenti u tagħmlilhom mistoqsijiet jew pariri qishom f'xi kontest ta' quiz fuq it-television.  Meta tkun qed tagħmel negozjati ta' dan it-tip, tagħmilhom b'team miegħek fejn kull wieħed ikollu l-expertise u s-saħħiet tiegħu speċifiċi, però finalment id-diskussjoni tkun miftuħa għal kulħadd għax, mill-esperjenza li għandi, ħafna drabi meta tkun qed tiddiskuti ċerti suġġetti esperti jgħaddulhom ċerti affarijiet li jinqabdu minn membri oħra tat-team li ma jkunux esperti fil-materja proprja.  Ħafna drabi, ċerta loġika jew sempliċità ta' argumenti jaqbżu lil min hu espert u jinduna bihom min m'huwiex espert.  Li qed nipprova ngħid huwa li f'dawn it-tip ta' ċirkostanzi, ma tistax tgħid li “dak” kien “għal hekk” u “l-ieħor” kien “għal hekk”.  Dawn kienu team u meta wieħed jaħdem f'team, jaħdem billi jutilizza l-aħjar ta' kulħadd u jipprova joħloq interrelazzjoni ta' diskussjoni fuq dak kollu li jkun qed isir.

ONOR. ALFRED SANT:  Sur President, wieħed jaqbel mal-mod kif qed jesprimi ruħu l-Ministru sabiex juża l-aħjar talenti li għandu, imma ċertament wieħed ikollu assessment tal-kompetenzi professjonali tat-team li jkun qed jiġbor flimkien.  Li qed nipprova nistaqsi jien hija kif inhuma ngranati l-kompetenzi professjonali ta' kull membru ta' dan it-team sabiex ikollna negotiating team li jkollu l-kompetenza sħiħa li jpoġġi 'l quddiem l-aħjar parametri biex id-deċiżjoni tal-Gvern li jinnegozja biss mal-HSBC tagħti l-aħjar riżultat.  F'dan il-każ qed nistaqsi speċifikament jekk il-kompetenza li għaliha ntagħżel l-Avukat Ġenerali tar-Repubblika kenitx il-kompetenza primarja li f'dak li għandu x'jaqsam ma' l-aspett legali jkun jista' jinkwadra d-deal li jsir fil-kuntest legali Malti b'mod li ma jkunx hemm problemi.  Dik kienet il-kompetenza li għaliha ġie mpoġġi 'l quddiem?

ONOR. JOHN DALLI:   Il-kompetenza primarja ta' l-Avukat Ġenerali hija dik legali.

ONOR. ALFRED SANT:   Imma kompetenza legali fir-rigward tas-sistemi legali Maltin.

ONOR. JOHN DALLI:   Le, il-kompetenza legali fullstop.  Bħala avukat għandu kompetenza legali.  Dan il-kuntratt li ffirmajna huwa soġġett għal-liġi Maltija mhux soġġett għal-liġi barranija u allura l-Avukat Ġenerali kellu kompetenza sħiħa fil-liġi f'dak li konna qegħdin niddiskutu.

ONOR. ALFRED SANT:  Imma hu x'inhu l-kompetenza tiegħu kienet kompetenza primarjament legali.  Hux hekk?

ONOR. JOHN DALLI:   Imma l-kompetenza ta' avukat hija primarjament legali.

ONOR. ALFRED SANT:  Aħna qegħdin nippruvaw nistabbilixxu l-fatti.

ONOR. JOHN DALLI:   Imma m'huwiex fatt li avukat ikollu kompetenza legali?  

ONOR. ALFRED SANT:   Bir-rispett kollu, jiena naf avukati li għandhom kompetenza finanzjarja ħafna aqwa...  

ONOR. JOHN DALLI:   Imma aħna qegħdin nitkellmu fuq l-Avukat Ġenerali tar-Repubblika.  

ONOR. ALFRED SANT:   Ħalli mmorru issa fuq il-Permenant Secretary fil-Ministeru tal-Finanzi.  Fuq liema kompetenza primarja tiegħu kienet l-għażla tiegħu f'dan il-każ?

ONOR. JOHN DALLI:   Il-permenant secretary huwa l-ogħla uffiċjal fil-Ministeru tal-Finanzi li fil-fatt...  L-ewwelnett jiena nħoss li kellu jkun infurmat fid-dettall b'dak kollu li qed jiġri u kellu jkun involut fid-diskussjonijiet li kienu qegħdin isiru għax huwa l-bniedem li bħala Ministru, jiena rrid noqgħod fuqu għal ċerti pariri ta' kif wieħed jista' jaġixxi skond il-każ li jkun.

ONOR. ALFRED SANT:   F'dan il-każ qed nifhem tajjeb li l-kompetenza primarja tal-Permenant Secretary  fil-Ministeru tal-Finanzi kienet maħsuba l-aktar fir-rigward tal-kontinwità amministrativa tal-ministeru?  Hu għandu xi kompetenza primarja, per eżempju, fil-qasam tal-finanzi internazzjonali ta' kif tivvaluta bank, jew ta' kif tiddilja ma' korporazzjoni bankarja globali?

ONOR. JOHN DALLI:   Mr Chairman, l-Onor. Alfred Sant kien għażel hu lil din il-persuna biex tkun permenant secretary tal-ministeru tal-finanzi...

ONOR. ALFRED SANT:   U m'għandix dubju li kienet għażla tajba.

ONOR. JOHN DALLI:   Iva, kienet għażla tajba u jiena ħassejt li huwa bniedem ta' min joqgħod fuqu, li jista' jidderiġini u jagħtini pariri tajbin f'kull sens għax għandu l-kompetenzi biex inkunu nistgħu nagħmlu deal tajjeb għal pajjiżna.  

ONOR. ALFRED SANT:   Imma, bir-rispett kollu, il-kompetenza professjonali hija kompetenza professjonali.  Jekk jiena se mmur water skiing, ma mmurx inġib lil Sherpa.  Sherpa huwa tajjeb biex jgħini nitla' l-Everest - m'għandi l-ebda interess li nagħmel hekk - imma ma nużax il-kompetenza professjonali ta' Sherpa biex immur nitgħallem il-water skiing.  Safejn naf jien il-kompetenza professjonali  tas-Sur Portelli hija fejn għandu x'jaqsam mat-tmexxija finanzjarja jew amministrativa tal-finanzi tal-gvern.  F'dan il-każ nifhem li l-ministru jkollu bżonnu fuq dan il-kumitat għall-kontinwità amministrativa imma ma ngħidx li se nużah għall-pariri tiegħu fuq kif inbigħ u kif ninnegozja ma' l-HSBC.  X'kompetenza għandu, bir-rispett kollu, is-Sur Portelli f'dan il-qasam?  Jekk jgħidli li qiegħed hemm għall-kontinwità amministrattiva u għax huwa parti mit-team tal-ministeru nifhem, imma iktar minn hekk le.

ONOR. GEORGE HYZLER:   Jien ma nixtieq bl-ebda mod ninterrompi lill-Kap ta' l-Oppożizzjoni f'din il-linja però nixtieq nistaqsi fejn irridu naslu.  Il-Ministru qed jgħid b'wiċċu minn quddiem li huwa deherlu li dawn kienu in-nies li kienu kapaċi jagħtuh il-pariri li għandu bżonn; fl-aħħar mill-aħħar din hija suġġettiva, jiġifieri tista' ma taqbilx magħha.  Imma kif suppost li wieħed jirrispondi?  Kieku inti lil min kont tappunta?  Xi ditta barranija li forsi jagħmlu ħafna minnhom?  Dawn it-tip ta' domandi trid tirrispondihom kważi kważi bilfors b'domanda bħal din.  Int lil min kont tappunta f'dawn iċ-ċirkostanzi?   Jien nappunta lil min inħossni komdu miegħu.  Din hija d-differenza minn meta tqabbad professjonist għax il-professjonist ħafna drabi tqabbdu għax tħossok komdu miegħu u tafdah biżżejjed li jekk ikollu diffikultà jaf jgħidlek safejn jista’ jasal u safejn jista’ jagħtik parir.  Jien qed nassumi - u naħseb li l-Ministru jista' jirrispondi fuq din - illi kieku huma ħassewhom li m'humiex f'pożizzjoni kompetenti biżżejjed li jagħtuh parir fuq dik il-materja, kienu responsabbli biżżejjed li jgħidulu proprju hekk, imma dan fil-fatt ma ġarax. Għalhekk inti ma tistax b'xi mod tagħfas iktar minn hekk għax nistgħu nibqgħu hawn sal-ġudizzju universali għax hekk se jibqa' jgħidlek!  Jekk hawn elf accountant f'Malta ma nistax immur fuq bniedem u nistaqsih għalfejn għażel lil “dak” u mhux lill-“ieħor” għax dan se jgħidli li lil “dak” jafda.  Jiġifieri fl-aħħar mill-aħħar il-kompetenzi professjonali huma kompetenzi professjonali.  Id-degree ta' l-Avukat Ġenerali tar-repubblika hija l-istess degree li għandi jiena u l-istess degree li għandhom avukati oħra, u l-fatt li huwa għandu iżjed jew inqas esperjenza f'materji kważi kważi hija lussu, imma fl-aħħar mill-aħħar meta jien qed nafda lill-ogħla avukat li hawn f'Malta ma nafx fejn irrid immur iżjed.  Kieku d-domanda kienet għalfejn għażel avukat żerbinott, u jgħidlek għax jafdah, jew kieku staqsejt għalfejn għażel avukat żerbinott u tah Lm30,000 għal parir – kif ġraw f'ċirkostanzi oħra mingħajr tender u mingħajr xejn; ovjament fil-professjonisti ma tantx nemmen li għandu jkun hemm tenders – kienet tkun flokha kieku tgħidlu b’liema dritt għażel avukat mingħajr esperjenza u ħallsu ħafna flus, imma hawnhekk il-Ministru qed jgħid li għażel lill-Avukat tar-Repubblika għax jidhirlu li huwa l-iktar persuna li jafda li jista' jagħtih parir siewi f'dan il-każ.  Din hija opinjoni purament suġġettiva u ma tistax tmur iżjed minn hekk.  

ONOR. ALFRED SANT: Bir-rispett kollu, m'hemm xejn suġġettiv f'din il-ħaġa.  Qegħdin nippruvaw niddeterminaw il-kompetenzi professjonali li fuqhom intagħżlu l-membri differenti tan-negotiating team.  Jista' jkun l-iktar bniedem li nafda, imma jekk huwa avukat m’iniex se ngħidlu jagħmel xogħol ta' perit, u viċiversa.  At this stage qiegħed nistaqsi fuq kif tiffittja l-kompetenza professjonali.  Jekk il-Permenant Secretary fil-Ministeru tal-Finanzi ntuża u ndaħal f'dan il-kumitat għax għandu l-fiduċja tal-Ministru u l-Ministru jafda fih, fair enough, imma din m'għandhiex taqsam mal-kompetenza professjonali tiegħu.  Aħna qegħdin nistaqsu:  X'inhi l-linja li biha nbniet il-kompetenza professjonali f'dan in-negotiating team permezz tal-persuni magħżula fuqu?

ONOR. JOHN DALLI:  Ta' min jgħid li l-permenant secretary tal-ministeru tal-finanzi jieħu ħafna deċiżjonijiet li jiswew ħafna miljuni ta' flus.  Ir-realtà hi li dan huwa bniedem li biex ġie appuntat f'dik il-pożizzjoni in the first place ġie ġġudikat li kapaċi jagħmel analiżi ta' sitwazzjonijiet differenti u jagħmel ġudizzju tajjeb fuq l-options li jkollu quddiemu u jagħmel deċiżjonijiet għaqlija wara li jagħmel il-ġudizzju tiegħu u jagħti parir leali lill-ministru li jkun fil-ministeru tiegħu.

ONOR. ALFRED SANT:   Jiġifieri għandu track record f'dan is-sens?

ONOR. JOHN DALLI:   Jien qed ngħid li persuna f'dik ir-responsabilità għandha l-kompitu u l-esperjenza li tagħmel dan it-tip ta' ġudizzji u tagħti l-pariri kif u fejn tħoss meħtieġ li għandu jagħmel.  Jiena ħdimt mal-Permanent Secretary fil-ministeru u nħoss li kien ikun tajjeb li jkun parti mit-team li jagħtuni pariri waqt in-negozjati għax għandu din l-esperjenza ta' valutazzjoni ta' sitwazzjonijiet differenti u valutazzjonijiet anke mil-lat amministrattiv ta' kuntratt u affarijiet oħra bħal dawn għax kien kapaċi jaqra kuntratti tajjeb u jara mill-punto di vista ta' layman, mhux ta’ avukat, ċerti aspetti li jkunu qegħdin jiġu żviluppati f'kuntratt li ħafna drabi avukat lanqas jarahom.   Hija din is-sinerġija bejn membri differenti ta' team li trid toħloq meta tkun qed tagħmel team ta' dan it-tip.  Per eżempju lill-Avukat Ġenerali tar-Repubblika ma kontx ngħidlu biex ma jitkellem xejn meta nkunu qed niddiskutu affarijiet ta' finanzi u affarijiet oħra bħal dawn, imma kien jagħti l-opinjoni tiegħu wkoll fuq dawn l-affarijiet.  Issa dan mhux accountant professjonali jew bankier, imma dan ma jfissirx li m'għandux loġika, m'għandux il-gray matter li jagħmel l-analiżi idonea u tajba tal-fatti li jkollu quddiemu u jekk jara xi ħaġa li hija discordant mhux se jiġbidlek l-attenzjoni għaliha.  Issa hawn min jaħdem f'team u hawn min ma jaħdimx f'team, imma meta tkun f'team, trid taħdem u tipprova ssib is-sinerġiji ta' kulħadd, ma tistax toqgħod tgħid “dak hekk” u “dak hekk”.  Nerġa' nsemmi lis-Sur Tabone li għandu esperjenza finanzjarja vasta, kien chairman ta' bank, għadda minn esperjenzi ta' privatizzazzjoni tal-BOV... Fil-gazzetti kellna min jiftaħar li għax għadda mill-privatizzazzjoni tal-Maltacom lest li jaqbad it-team li kellu u nagħtuh 3% u 4% ta' kemm inġibu u jagħmilha hu l-privatizzazzjoni għax għandu l-esperjenza!  Jidher li hawn min jippretendi li għandu l-esperjenza f'Malta!  

ONOR. ALFRED SANT:  Hawnhekk m'aħna qed ngħidu xejn. 

ONOR. JOHN DALLI:   X'mhux veru?

ONOR. ALFRED SANT:   Ejjew naqilbu l-istorja bil-maqlub u ngħidu li l-ministru tal-finanzi huwa interessat li jgħaqqad the best negotiating team in town għal ħaġa bħal din.  Issa the best negotiating team in town kif se jgħaqqdu?  Fuq liema bażi ta' kompetenzi?  Għidilna kif fassalthom.

ONOR. JOHN DALLI:  Għidtlek fuq liema bażi ta' kompetenza.  Għandi l-Permanent Secretary fil-ministeru tiegħi, għandi l-Attorney General, għandi bniedem ta' esperjenza bankarja, esperjenza ta' accounting u esperjenza ta' privatizzazzjoni u għandi bniedem ieħor li minbarra li huwa ċ-chairman tal-privatising committee - u allura ħassejt li wkoll għandu jkun hemmhekk - huwa bniedem li huwa magħruf, kemm minn gvern u kemm minn ieħor, fit-tmexxija ta' ażjendi kbar u allura anke fil-kapaċità tiegħu li jkun f'ambjent ta' negozjar.  Dawk huma l-kompetenzi.  

ONOR. ALFRED SANT:  Hemm xi ħadd minnhom li għandu track record fuq il-privatizzazzjoni?  Iva jew le?  

ONOR. JOHN DALLI:  Imma min għandu track record f'negozjati bħal dawn?

ONOR. ALFRED SANT:  Jiġifieri ħadd minnhom m'għandu track record.

ONOR. JOHN DALLI:  Iva, ħadd minnhom m'għandu track record ma' bank bħall-HSBC bħalma l-Onor. Alfred Sant ma kellux track record fin-negozjati ma' min imexxxi terminals kbar bħalma hija l-PSA.

ONOR. ALFRED SANT:  Jiġifieri qegħdin nistabbilixxu li l-ministru ħass li m'għandu bżonn ta' l-ebda bniedem bi track record f'ħaġa bħal din. Tajjeb, prosit.

ONOR. JOHN DALLI:  Però din hija l-istess ħaġa bħal meta l-Onor. Alfred Sant ħass - ma nafx jekk kellux team miegħu jew le; naf li kellu four wise men miegħu però dawn kienu qed jitkellmu on their own personal account, kienu l-aġenti tal-PSA -... Ma nafx jekk kenux ma' l-Onor. Alfred Sant biex jinnegozja u jiddeċiedi li jagħżel lill-PSA bħala l-korporazzjoni li esklussivament kienet se tagħmel l-istudju biex tiddeċiedi tinvestix fil-Freeport jew le -...  Għax issa, ladarba qed jagħmel dawn il-mistoqsijiet, nixtieq inkun naf x'tip ta' team kellu, min kien dan it-team li ddiskuta miegħu u ddeċieda kif se jopera fil-PSA, kif għażilhom, x'kompetenzi kellhom u xi track record kellhom li jagħmlu dan.

ONOR. ALFRED SANT:  Mela bħala stat ta' fatt qed nistabbilixxu li n-negotiating team kellu fuqu lill-ministru li kien in-negozjatur - u l-ministru nnifsu lanqas m'għandu ebda track record f'dan il-qasam,  apparti mill-fatt li ma ħax a back seat role biex ikun jista' jagħmel monitoring ta' dawn in-negozjati imma kien hu l-ispearhead tan-negozjati, il-Ministru nnifsu b'bażi teknika mhux biss b'bażi  professjonali u politika -  imbagħad kellu lill-Avukat Ġenerali tar-Repubblika, liema avukat ġenerali, bil-merti kollha li wieħed jirrikonoxxilu, m'għandu l-ebda track record finanzjarja imma kien qiegħed biss għall-aspett legali lokali, kellna lill-Permanent Secretary fil-ministeru tal-finanzi li kien qiegħed hemm għax il-Ministru għandu fiduċja fih u għandu esperjenza fix-xogħol tal-ministeru tal-finanzi, kellu lis-Sur Joe Tabone li m'għandu l-ebda track record f'negozjati bħal dawn imma sempliċement kien chairman ta' bank u warajh kellu l-esperjenza tal-privatizzazzjoni fuq is-suq lokali tal-BOV u s-Sur Marin Hili, li skond il-Ministru, kien chairman tal-privatisation committee - għalkemm il-privatisation committee twaqqaf wara li bdew dawn in-negozjati fl-24 ta' Frar - u wkoll għandu esperjenza ta' tmexxija ta' korporazzjonijiet kbar.  Dan huwa n-negotiating team u l-ebda wieħed mill-membri ta' dan in-negotiating team m'għandu track record ta' negozjati ta' dan it-tip u kienu qed jiffaċċjaw lill-HSBC li evidentement għandhom track record multipli mhux biss f'Malta imma wkoll fl-Asja u fl-Amerka Latina. Dawn huma fatti u m'għandix iktar kummenti x'nagħmel.

ONOR. JOHN DALLI:  Mr Chairman, għalija dan juri li għalih, l-Onor. Sant il-Maltin huma inkompetenti, m'humiex up to the level li jinnegozjaw ma' barranin...  L-Onor. Sant qed jgħid li dawn m'għandhomx track record.  M'għandhomx track record meta qed tinnegozja?  Ma tafx x'qed tinnegozja?  Dażgur li għandhom track record fin-negozjati!  Ma tinnegozjax meta tkun chairman ta’ bank!  Jiena personalment innegozjajt deals fuq nationalisation  ta' miljuni kbar meta fortunatament kont fl-oppożizzjoni f'dawn is-sentejn.  Iva, jiena nnegozjajt dawn it-tip ta' deals; kont qed nixtri għal kumpannija lokali.  Imma x'fih straordinarju li titwerwer minnu meta tkun qed tiffaċċja lil xi ħadd barrani?!  Jien f'ħajti ili kważi 30 sena ninnegozja mal-barranin u qatt ma dejquni u naħseb li dejjem għamilt figura tajba meta nnegozjajt magħhom.  Dan it-twerwir kollu għax qed tinnegozja ma' xi ħadd li ġej minn organizzazzjoni kbira għalfejn?!  So what?!  Mela aħna m'għandniex il-kapaċità li niffaċċjaw lil dawn in-nies u nkunu up to them fin-negozjati kollha li nagħmlu?!  Dan it-twerwir kollu għax aħna Maltin, għax m'aħniex kapaċi u m'aħniex kompetenti biex niffaċċjaw lil dawn il-barranin, irridu naqtgħuha għax dan huwa mod kif inħallu lill-pajjiż lura.  Ma jistax ikun li nkomplu naħsbu u naġixxu b'dan il-mod.  L-unika kritika li qed jagħmel il-Kap ta' l-Oppożizzjoni hija li t-team kien magħmul mill-Maltin u ma ġibniex lil xi ħadd minn barra u tajnieh ¥1.6 miljun, bħalma għamlu f'tal-Maltacom p.l.c. fuq ¥33 miljun!  

ONOR. ALFRED SANT:  Aħjar mis-¥60 miljun premium lill-HSBC down the drain!

ONOR. JOHN DALLI:  X'Lm60 miljun premium?  Dan x'qalulek iċ-Chamber of Commerce li mbagħad irtirawha?

ONOR. ALFRED SANT:  Jekk taħseb li din hi valutazzjoni taċ-Chamber of Commerce għandek żball kbir.

ONOR. JOHN DALLI:  Għax inti għadek iffissat fuq iċ-ċifri li għamlu ċ-Chamber of Commerce u li wara aġġustawhom huma stess.

ONOR. ALFRED SANT:  Mhu veru xejn!

ONOR. JOHN DALLI:  Dawn ikkwotajthom inti stess u għadek iffissat fuqhom!

ONOR. ALFRED SANT:  Għandek żball komplet, bħas-soltu!

ONOR. JOHN DALLI:  Din hija assurdità.

ONOR. ALFRED SANT:  Għandek żball komplet, bħas-soltu.

ONOR. JOHN DALLI:  Dik hija l-opinjoni tiegħek; l-opinjoni tiegħi hija kompletament differenti.
ONOR. ALFRED SANT:  Il-valuation li għamiltu hija Lm60 miljun down the drain bil-bluff kollu tagħkom!  Imisskom tistħu tagħmlu negozjar b'dan il-mod.

ONOR. JOHN DALLI:  Dik hija opinjoni tiegħek!

THE CHAIRMAN:  Jekk jogħġobkom m'hemmx cross-debates.  L-Onor. Cilia.

ONOR. JOE CILIA:  Mr Chairman, rigward il-kompetenza ħadd m'hu qed jirriferi għal dawk il-persuni li kienu fuq in-negotiation team personali jew l-integrità tagħhom.  Li qed nistaqsu aħna huwa fuq il-kwestjoni tal-kompetenza għax minn dak li qal il-Ministru fl-ispjegazzjoni tiegħu jidher li ħafna mill-għażliet li għamel biex wasal għal dan in-negotiating team kienu iktar fuq kwestjoni li afda lil dawk il-persuni partikolari milli għax kellhom track record f'dawn it-tip ta' diskussjonijiet.

ONOR. JOHN DALLI:  Sur President, aħjar ngħid x'għedt hawnhekk għax jien m'għedtx hekk, anzi spjegajt x’inhu t-track record.  L-Avukat Ġenerali tar-Repubblika għandu track record...

ONOR. JOE CILIA:  Mhux fuq kwestjonijiet legali.  Inti stqarrejt li hawn Malta ħadd m’għandu track record.  Dan kien l-argument.

ONOR. JOHN DALLI:  Imma jaħasra, ejjew ninqalgħu minn dan!

ONOR. AUSTIN GATT:  Bir-rispett kollu, imma ma nafx kemm se ndum nirrepeti li ħadd m'għandu track record biex jagħmel dawn it-tip ta' deals.  Hawn Malta hawn nies, inkluż is-Sur Marin Hili u s-Sur Joe Tabone, li jagħmlu deals ta' $500 miljun b'mod regolari ma' l-ikbar banek li jeżistu fid-dinja.  Bir-rispett kollu lejn l-avukati Ingliżi li setgħu kienu nvoluti fuq naħa waħda, dan il-kuntratt li għandna quddiemna kull avukat Malti li huwa prattikanti u għandu ftit background suret in-nies fil-liġi huwa kapaċi jagħmlu.  Jista' jkun li ma jagħmlux għal ¥80 miljun, però kuntratti bħal dawn għal ¥1 miljun nagħmluhom mhux darba jew darbtejn f'dan il-pajjiż u nagħmluhom bejnietna.  Jiġifieri jekk naħsbu li hawn Malta...

ONOR. JOE CILIA:  Jekk tippermettili nkompli nagħmel il-mistoqsija tiegħi forsi mbagħad tkun tista' tikkummenta aħjar.

ONOR. AUSTIN GATT:  Imma mid-dehra m'għandekx exposure biżżejjed f'dawn l-oqsma biex tkun taf li dawn it-tip ta' kuntratti jsiru b'mod normalissimu mill-Maltin u bejn il-Maltin.  Lanqas li kieku kienu involuti avukati barranin, aħseb u ara!

THE CHAIRMAN:  L-Onor. Cilia.

ONOR. JOE CILIA:  Ippermettili nkompli din il-mistoqsija.  F'dak li ġie mistqarr hawnhekk, dawk l-erba’ persuni li ssemmew m’għandhomx track record f'dak li għandu x'jaqsam ma' negotiation fuq bejgħ ta' bank fl-isfera internazzjonali, u saret l-istqarrija li hawn Malta m'hawn ħadd b'din it-tip ta' esperjenza.

ONOR. JOHN DALLI:  Le, skużi ftit ħalli nikkorreġik.  Jien għedt li fil-pubbliku kien hawn dikjarazzjonijiet minn persuna, li għax ħa sehem fil-privatizzazzjoni tal-Maltacom p.l.c. ħa fuqu kompetenza li hu kapaċi jagħmel dan id-deal, imbasta nagħtuh 4%.

ONOR. JOE CILIA:  Imma inti għedt iktar minn hekk.  Hemmhekk inti qed tikkummenta fuq persuna partikolari...

ONOR. JOHN DALLI:  Jiġifieri jien qed ngħid li f'Malta hawn min jippretendi li għandu kompetenza...  Issa dak jippretendi li għandu kompetenza u jien nippretendi li t-team li kelli kellu kompetenza wkoll.  Għax wara kollox bejgħ bħal dan x'inhu?

ONOR. JOE CILIA:  Int għedt iktar minn hekk meta tkellimt.  (Interruzzjonijiet) Jekk fil-kas naraw it-transcripts.  Inti għedt li “dan” għażiltu fuq bażi amministrattiva tal-ministeru, l-“ieħor” fuq kompetenza legali, l-“ieħor” fuq esperjenza lokali għax fejn jidħol il-BOV kienet fuq the local market...  Naħseb li ġie stabbilit il-fatt li m’hemm ħadd li fil-passat kellu xi esperjenza fil-qasam internazzjonali fin-negozjati ta' bank.

ONOR. JOHN DALLI:  Sur President, l-istatement li nagħmel jien hu li flimkien, dan it-team kellu l-kompetenzi kollha meħtieġa biex jinnegozja dan id-deal.

ONOR. JOE CILIA:  Mela ħalli npoġġihielek hekk.  Kien hemm xi ħadd minn dawn il-persuni li għandu xi esperjenza ta' negozjar simili għal bejgħ ta' bank fl-isfera internazzjonali?

ONOR. JOHN DALLI:  Sur President, hawn Malta kemm-il bank inbiegħ jew kemm-il bank jista' jinbiegħ?

ONOR. JOE CILIA:  Jien qed nistaqsik stat ta' fatt; m'iniex qed nagħti opinjoni imma qed nistaqsi dwar xi ħaġa fattwali.

THE CHAIRMAN:  Il-Ministru qed jgħid li hu konvint mill-kompetenza ta' dawn il-membri.  Issa l-Onor. Cilia qed jistaqsi jekk xi ħadd minn dawk il-membri kellux esperjenza ta’ bejgħ ta' bank ta' l-entità tal-Mid-Med Bank.  Naħseb li din hi l-mistoqsija li qed jagħmel l-Onor. Cilia.  Se mai nagħmlu l-mistoqsija u tingħata r-risposta.

ONOR. JOE CILIA:  Ma naħsibx li hemm x'wieħed jiddibatti fuqha din.  Jista' l-Ministru jwieġeb din id-domanda?

ONOR. JOHN DALLI:  Imma din xi tfisser?  

ONOR. JOE CILIA:  Il-mistoqsija hija ċara:  Hemm xi ħadd minn dawn l-erba' persuni li fit-track record tiegħu għandu li nnegozja, jew kien jifforma parti minn negotiating team, f’bejgħ ta' bank fuq l-isfera internazzjonali?  Naħseb li l-mistoqsija hija ċara ħafna.

ONOR. JOHN DALLI:  Fl-opinjoni tiegħi dan ma jnaqqas xejn mill-kompetenza li kellu dan it-team biex jinnegozja dan id-deal.

ONOR. JOE CILIA:  Staqsejt għall-esperjenza u mhux għall-kompetenza.  Jien qed ninsisti li jkolli tweġiba għal din id-domanda; iva jew le.  Il-ministru jaf xi tfisser "esperjenza" u xi tfisser “kompetenza”.

ONOR. GEORGE HYZLER:  Sur President, on a point of order!

THE CHAIRMAN:  L-Onor. Hyzler, on a point of order.

ONOR. GEORGE HYZLER:  Sur President, ma naħsibx li huwa l-kompitu tiegħek li tagħti l-ġist ta' dak kollu li ntqal għax fl-aħħar mill-aħħar kulma ntqal qed jiġi rreġistrat u meta mbagħad jiġi eżaminat kulħadd jista’ jasal għall-konklużjonijiet tiegħu.  Kieku kellna naslu għall-ġist naslu għall-ġist fejn fil-press conference ta' siegħa u nofs oħra jkun jista' jgħid li verament imissna qabbadna lill-barranin għal dan id-deal.  Mhux din hi l-istorja kollha?!  Issa mmorru ngħidu barra li jmissna qabbadna lill-barranin għax il-Maltin m'humiex tajbin biżżejjed.  Issa mmorru ngħidu hekk hemm barra biex inkomplu ċ-ċirklu!

ONOR. JOE CILIA:  Bir-rispett kollu, Sur President, jien għandi dritt għal tweġiba għal dak li staqsejt.

ONOR. ALFRED SANT:  Jiena għandi point of order, Sur President.

THE CHAIRMAN:  L-Onor. Sant, on a point of order.

ONOR. ALFRED SANT:  Sur President, m'hemm l-ebda possibilità u m'hemm l-ebda spazju biex xi ħadd ipoġġi l-kliem f'ħalq ħaddieħor, la ġo dan il-Kumitat u lanqas barra minn dan il-Kumitat.  L-Onor. Hyzler għadu kemm qal li jien se mmur ngħid barra minn dan il-Kumitat li jmissna ġibna barrani biex imexxi l-affarijiet.

ONOR. AUSTIN GATT:  Dak kien suġġeriment.

ONOR. JOE CILIA:  Ħadd ma qal hekk.

ONOR. ALFRED SANT:  Qal li jien se ngħid hekk!

ONOR. GEORGE HYZLER:  Kollox sew, mela nirtiraha.

ONOR. ALFRED SANT:  Li se ngħid żgur, Sur President, huwa li l-poplu Malti jistenna li min imexxi u jieħu sehem f'negotiating teams bħal dawn ikollu l-kompetenzi meħtieġa.

ONOR. GEORGE HYZLER:  Allura biex inkompli ma' dak li qed jgħid il-Kap ta' l-Oppożizzjoni, peress li qatt ma kien hawn ċirkostanza identika fejn bank Malti nbiegħ fil-maġġoranza tiegħu lill-barranin u allura inqas u inqas biegħuh Maltin lill-barranin, ħadd hawn Malta ma kien kompetenti biex jagħmilha.  Dik hi l-konklużjoni loġika...
ONOR. ALFRED SANT:  Dik qed tgħidha int!

ONOR. GEORGE HYZLER:  Dażgur li qed ngħidha jien!  Din hija konklużjoni loġika ta' l-argument li qed jagħmel il-Kap ta' l-Oppożizzjoni, u kull min għandu l-melħ f'moħħu meta mmorru nagħmlu l-passiġġati fis-suq ta' 'l hemm u 'l hawn, il-konklużjoni li se jaslu għaliha, u bir-raġun għax għandhom is-sens f'moħħhom, hi li ladarba ħadd ma kellu track record imisshom qabbdu lill-barranin.

ONOR. ALFRED SANT:  Apparti minn x'jgħidu fis-suq ta' 'l hemm u 'l hawn se jikkonkludu wkoll li kien hemm żgur id-dmir min-naħa tal-Ministru tal-Finanzi li jkun żgur li madwaru għandu nies ta' kompetenza fis-sens li jkollhom track record tax-xogħol li jkun għaddej.  Il-kompetenza hija xi ħaġa relattiva għax-xogħol li qed isir.  Inutili tqabbad perit biex imexxi xogħol ta' avukat!

ONOR. GEORGE PULLICINO:  Ġieli qabbadthom!

ONOR. ALFRED SANT:  Jekk qabbadthom affari tiegħek!

ONOR. JOHN DALLI:  Sur President, kompetenza hija kompetenza, full stop.

ONOR. JOE CILIA:  Sur President, inkompli ninsisti li nieħu tweġiba mingħand il-Ministru tal-Finanzi għall-mistoqsija tiegħi.

ONOR. JOHN DALLI:  Jien m'għandi xejn xi nżid ħlief li ngħid li t-team li fl-opinjoni tiegħi t-team li kelli madwari kien kompetenti biex jagħmel dan id-deal.

ONOR. ALFRED SANT:  L-Onor. Cilia qed jistaqsik jekk kienx hemm xi ħadd li għandu track record f'dan ix-xogħol.

ONOR. JOE CILIA:  U jekk għandux esperjenza.  

ONOR. JOHN DALLI:  U jien qed ngħidlu li n-nies li kienu madwari, fl-assjem tagħhom, kienu kompetenti biex jagħmlu dan id-deal.

ONOR. JOE CILIA:  Nerġa' ntenni li l-mistoqsija hija fuq esperjenza mhux fuq kompetenza.  Jekk se noqogħdu nippruvaw ngħaddu ż-żmien f'dan il-Kumitat...  Il-mistoqsija hija ċara u tikkonċerna l-esperjenza, mhux il-kompetenza.  Jien naħseb li l-Ministru jaf jagħmel din id-distinzjoni.

ONOR. JOHN DALLI:  Jien lill-Onor. Cilia nerġa' nwieġbu li fl-opinjoni tiegħi, in-nies li kienu jagħmlu parti mit-team li bih sar dan id-deal kienu, fl-assjem tagħhom, nies kompetenti biex jinnegozjaw dan id-deal.

ONOR. JOE CILIA:  Sur President, aħna għedna li huwa possibbli li l-Ministru tal-Finanzi jasal għal dan il-punt.  Jien qed nagħmel mistoqsija li jidhirli li hija loġika u ċara u ninsisti li jkolli tweġiba għaliha u għalhekk qiegħed nitlob ruling mingħandek.

ONOR. JOHN DALLI:  Meta jien inqis il-kompetenzi tan-nies ma nqisx in-neċessità li jkollok track record f'bejgħ ta' bank lill-barranin imma jrid ikollok kompetenzi.  Issa l-kompetenzi kienu hemm u dan trid tiġġudika.

ONOR. JOE CILIA:  Jiġifieri l-Ministru qed jgħid li dawn ma kellhomx esperjenza?

ONOR. JOHN DALLI:  X'jiġifieri?  Esperjenza fiex?

ONOR. JOE CILIA:  Mhux diġà għedtlek fiex?  Jien staqsejtek jekk kellhomx esperjenza f'negozjar simili għal bejgħ ta' bank lokali fuq ix-xena internazzjonali.

ONOR. JOHN DALLI:  F'Malta m'hawn ħadd li biegħ bank lokali lil bank barrani.

ONOR. JOE CILIA:  Allura hija daqshekk tqila biex tgħidha din?  Għalfejn qiegħed tibża' tgħidha?  Mela għidha!  Li taħrab mid-domandi m'huwiex xogħol.  Issa l-Ministru fl-ispjegazzjoni tiegħu qal li minħabba l-insider dealing jippreferi li jkun hemm ċirku żgħir, kif sejjaħlu hu, minflok wieħed miftuħ.  Allura dawn l-erba' persuni, kif kienu marbutin f'dak li għandu x'jaqsam mas-segretezza u kunfidenzjalità ta' dawn it-trattattivi?  Bil-miktub?  B'mod ieħor?  Jista' l-Ministru jagħtina risposta?

ONOR. JOHN DALLI:  Diġà ingħad li n-nies li sa dak il-punt kienu qed jinnegozzjaw, kienu parti - tlieta minnhom - mill-grupp...  Għax irrid ngħid li tlieta minnhom huma parti mill-grupp li ntagħżel biex ikun il-unit tal-privatizzazzjoni.  Dawn għandhom in-notice li dak kollu li jsir fil-privatisation unit b'mod ġenerali u dak kollu li għandu x'jaqsam ma' privatizzazzjoni f'Malta huwa soġġett għall-Professional Secrecy Act u huwa soġġett għal-liġijiet ta' pajjiżna.

ONOR. JOE CILIA:  Qed nistaqsi speċifikament għan-negotiating team u mhux għall-privatisation committee.

ONOR. JOHN DALLI:  Lill-Kap ta' l-Oppożizzjoni diġà weġibtu li ma kien hemm l-ebda ittra formali biex tappuntahom, u ma kienx hemm ittri ta' dan it-tip għax ma kienx hemm għalfejn.

ONOR. JOE CILIA:  Jiġifieri ma sarux ittri...?

ONOR. JOHN DALLI:  Jien illum kuntent li l-kunfidenzjalità nżammet u tidher li nżammet.

ONOR. JOE CILIA:  Iżda bħala prekawzjoni ma sarux ittri li jitolbu li tinżamm il-kunfidenzjalità u s-segretezza minn dawn il-persuni.

ONOR. AUSTIN GATT:  Il-Ministru qal li ma kienx hemm għalfejn isiru ittri...

ONOR. JOE CILIA:  Ma qalx hekk il-Ministru.

ONOR. AUSTIN GATT:  Hekk għadu kemm qal!  Il-Ministru qal li ma kienx hemm għalfejn isiru ittri għax billi huma membri tal-privatisation unit, huma speċifikament marbuta bil-Professional Secrecy Act u b'numru ta' atti oħra li jissottoskrivu għal hekk bħala privatisation unit.

ONOR. JOE CILIA:  Nerġa' ngħid li jien ma staqsejtx għall-privatisation unit imma għan-negotiating team.

ONOR. AUSTIN GATT:  Imma jekk inhuma membri tal-privatisation unit!

ONOR. JOE CILIA:  Allura dawn kollha huma membri tal-privatisation unit?

ONOR. AUSTIN GATT:  Ħlief l-Attorney General li għandu professional relationship.

ONOR. JOE CILIA:  Mela mhux kollha kemm huma!  Dik hija unit separata u ejjew ma nħalltux ħaġa m'oħra!  In-negotiating team huwa distint mill-privatisation unit.  Jew fejn jaqblilna nippruvaw inħalltu kollox?  Il-mistoqsija hija ċara:  Dawn kellhom xi ittri?  Jekk inhu le, jgħidilna le, imma li noqogħdu nduru 'l hemm u 'l hawn fuq mistoqsijiet sempliċi li hemm risposti sempliċi għalihom naħseb li huwa ħela ta' ħin għal kulħadd.  

ONOR. JOHN DALLI:  Ma kienx meħtieġ li joħorġu ittri ta' dan it-tip.

ONOR. JOE CILIA:  Jiġifieri ma sarux.

ONOR. JOHN DALLI:  Għax ma kenux meħtieġa li jsiru.

ONOR. JOE CILIA:  Kollox sew.  Dik hi r-risposta.

THE CHAIRMAN:  Nista' f'dan l-istadju nistaqsi xi ħaġa lill-Ministru?  Il-konsulenti huma marbuta bis-segretezza taħt il-Professional Secrecy Act, però artiklu 11 tal-Professional Secrecy Act, li jitkellem dwar inter-governmental communications, jgħid li dawn ma jkunux qegħdin jiksru l-professional secrecy jekk jikkomunikaw direttament jew indirettament ma' dipartimenti jew entitajiet oħra, u għaldaqstant biex jinżammu liable taħt il-Professional Secrecy Act irid ikun hemm karta bil-miktub.

Subartiklu 2 tal-istess artiklu jgħid ċar li kemm il-konsulenti kif ukoll in-nies tal-gvern, l-Avukat Ġenerali u oħrajn, huma kkunsidrati bħala persuni li huma marbutin bis-segriet professjonali, però ovvjament dawn l-individwi fix-xogħol tagħhom governattiv jistgħu jikkomunikaw ma' dipartimenti jew ma' entitajiet oħra.  Barra minn hekk, matul id-diskussjonijiet, kien hemm ukoll, għax intqal, disclosure ma' l-uffiċjali tal-Mid-Med Bank.  Biex ikun ċar li dawn ma jistgħu jagħmlu disclosure ma' ħadd, jenħtieġ il-commitment bil-miktub.  (Interruzzjonijiet)  Not to disclose.  Allura dawn setgħu jikkomunikaw ma' individwi oħra mal-gvern jekk ma kenux esklużi milli jagħmlu dan.  

ONOR. GEORGE HYZLER:  Li forsi hawn nieqes f'dan ir-raġunament huwa xi ftit jew wisq is-sens komun.  Meta inti qed tagħżel bħala l-advisor tiegħek lill-permanent secretary, dan m'huwiex xi ħadd għadu dieħel fis-servizz pubbliku...  (Interruzzjonijiet)  Kieku l-ministru joqgħod jagħmel ittri bejnu u bejn il-permanent secretary għal kull ħaġa kunfidenzjali li tgħaddi bejniethom, kieku jispiċċaw jgħaddu ġurnata jiktbu l-ittri lil xulxin!  Naħseb li jkun aħjar jekk tikkwota t-test eżatt ta' x'tgħid il-liġi.

ONOR. AUSTIN GATT:  F’subartiklu (1) ta’ artiklu 11 tal-Professional Secrecy Act...

THE CHAIRMAN:  Huma awtorizzati li jagħmlu hekk.

ONOR. AUSTIN GATT:  Iva, imma mhux awtorizzati jagħmlu hekk ma' kulħadd!  Subartiklu (1) ta’ artiklu 11 jgħid:

"It shall not be a breach of section 257 of the Criminal Code for a person employed by the State to communicate...", 

- l-advisors jaqgħu taħt din - 

"...secret information to another person employed by the same entity...",

- mela trid tkun l-istess entità - 

"...or to the Minister responsible for that entity,...",

- mela xi ħadd impjegat mill-istess entita, il-ministru responsabbli għal dik l-entità - 

 "...where such communication is directly necessary for the carrying out of their respective functions.".

Mela l-persuni lil min jistgħu jgħaddu informazzjoni huma, jew fl-istess entità, jew il-ministru, u bil-kundizzjoni tan-need to know.  

Imbagħad subartiklu (2) ta’ artiklu 11 jgħid:

"For the purpose of this section, the following are separate entities:

(a)	any body corporate established by law;
(b)	the Department of Inland Revenue;
(c)	all departments or divisions of the State, to the exclusion of the entities in paragraphs (a) and (b) above.

Mela l-argument x'inhu?  Jekk wieħed mill-membri tal-privitisation unit ikun irid jitkellem mal-ministru u jgħidlu xi ħaġa li hu sar jaf waqt il-qadi ta' dmirijietu, jista' jagħmel dan, u jekk membru tal-privitisation unit irid ikellem lil xi ħadd fil-privitisation unit, m'għandux bżonn permess.  Issa ħalli naraw id-definizzjoni ta' "entity" fejn tista' teħodna.  

Dan huwa l-argument legali, però jien nibda minn post differenti.  Hawn xi allegazzjoni li xi ħadd minnhom kiser il-professional secrecy?  Għax jekk m'hawnx, nistgħu nagħmlu teoriji legali u nibdew niddefinixxu what is entity.  Enity huwa l-ministeru?  Entity huwa d-dipartiment?  Nistgħu noqogħdu nagħmlu argumenti li jistgħu jkunu tajbin għal-lectures però li għal hawnhekk ma jfissru xejn.  Naħseb li aħna minn hawnhekk irridu nitilqu.  Hawn allegazzjoni li xi membru li ħa sehem fin-negotiating team kiser il-liġi f'dan is-sens?  Jekk hawn, ninvestigawha, imma jekk m'hawnx ma naħsibx li għandna noqogħdu nagħmlu lectures legali.

THE CHAIRMAN:  L-iktar li hawn hija assigurazzjoni min-naħa tal-Ministru dwar dan u li neħodha.  Li qed nistaqsu dwarhom huma l-prekawzjonijiet li ttieħdu f'dan ir-rigward u dan minħabba l-importanza li tajna minħabba l-element ta' insider dealing.

Domanda oħra li xtaqt nagħmel hija dwar dak li qal fil-bidu l-Ministru, ċioè li kellu konsulenti oħrajn li m'humiex parti minn dan in-negotiating team u li fittex pariri oħrajn.  

ONOR. JOHN DALLI:  Jien għedt li ħadt pariri ġeneriċi mingħajr ma tkellimt fuq id-deal li kien qed isir.

THE CHAIRMAN:  Jiġifieri inti qed tgħid li kkonsultajt ma' terzi b'mod ġeneriku u dawn allura ma kenux mgħarrfa fuq xiex kont qed titkellem.

ONOR. JOHN DALLI:  Assolutament ma kenux mgħarrfa fuq xiex konna qegħdin nitkellmu.  U nerġa' nirrepeti dak li qed jgħid l-Onor. Austin Gatt, jiġifieri li jidher mill-fatti li l-kunfidenzjalità nżammet.  U dan jidher mill-volumi ta' transactions ta’ shares li kienu qegħdin isiru.  Jiġifieri fir-realtà jidher li l-kunfidenzjalità nżammet.

THE CHAIRMAN: L-Onor. Joe Cilia.

ONOR. JOE CILIA:  Niġi għall-kwestjoni ta' kunflitt ta' interess li jista' jkun hemm jew jista' ma jkunx hemm.  Intalbu xi dikjarazzjonijiet minn dawn il-membri tan-negotiating team li huma m'għandhom l-ebda kunflitt ta' interess f'dak li kienu qegħdin jagħmlu fin-negozjati?

ONOR. JOHN DALLI:  Dawn ovvjament ma kellhomx kunflitt ta' interess.

ONOR. JOE CILIA:  Fuq liema kriterju qed tgħid “ovvjament”?

ONOR. JOHN DALLI:  X'kunflitt ta' interess jista' jkun hemm?  Se jixtru biċċa huma?  Se jbigħu xi biċċa minn tagħhom?  X'kunflitt ta' interess jista' jkollhom dawn?  Hawnhekk qed inbigħu 67% tax-shares ta' kumpannija tal-gvern.  X'kunflitt ta' interess jista' jkollha persuna?  Spjegali l-kunflitt ta' interess li jista' jkollhom dawn in-nies.  

ONOR. JOE CILIA:  Irridu naraw li l-persuni li kienu fuq dak it-team ma seta’, la professjonalment u lanqas fi sferi privati tagħhom, kellhom ebda kunflitt ta' interess f'dak li jista' joħroġ minn dan in-negozjar.  Naħseb li din hija prattika stabbilita, m’aħniex qegħdin nitkellmu fuq xi ħaġa ta' barra minn hawn; anke f'ħafna livelli inqas minn hekk jintalbu dikjarazzjonijiet li m'hemmx kunflitt ta' interess minn dak li jkun qed jipparteċipa f'diskussjonijiet simili.  Jiġifieri f'dawn it-tip ta' diskussjonijiet li qed nitkellmu issa fuq xi ħaġa ta' din l-entità, ma saru l-ebda dikjarazzjonijiet minn dawn il-membri formali b'dan il-mod?

ONOR. GEORGE HYZLER:  Naħseb li f'dan l-istadju forsi jkun aħjar li wieħed jiddefinixxi xi jrid jifhem b'“kunflitt ta' interess” għax il-bieraħ diġà kellna ċertu ammont ta' diffikultà biex nifhmu eżattament x'kien il-kunflitt ta' interess ta' l-Onor. Brincat u għandux dan allura jwassal loġikament li ma jivvutax f'dan id-dibattitu.  (Interruzzjonijiet)  Però naħseb il-veru punt huwa x'kont se tieħu b'xi dikjarazzjoni sempliċi.  Meta inti qed tappunta lil xi ħadd biex jagħtik parir qed tibbaża kollox fuq il-fiduċja mhux fuq il-biċċiet tal-karti!  Il-karti fejn se jwassluk f'każ bħal dan?  Jekk jien ngħid lil xi ħadd biex jgħini f'xi ħaġa, nagħmel hekk għax nafdah.  

ONOR. JOE CILIA:  Ma nistennihiex minn avukat din!

ONOR. GEORGE HYZLER:  Le, dażgur.  Jiena l-ebda klijent tiegħi għadu qatt ma ġie għandi meta kont nipprattika ta' avukat u jistaqsini għandix xi kunflitt ta' interess meta qed nagħtih parir!

ONOR. JOE CILIA:  Naħseb toħroġ biha inti stess mall-ewwel, m'hemmx għalfejn jistaqsik.  

ONOR. GEORGE HYZLER:  Jekk tippermettili, Onor. Cilia.  Meta xi ħadd jiġi għandi għall-parir bħala avukat, u jkolli kunflitt ngħidlu li ma nistax naqdih.  Mhux hu jitlobni biex nagħmillu dikjarazzjoni li m'għandix kunflitt!  Fiex qed inġebbduhom dawn l-argumenti!  Qatt ġie xi ħadd għandek bħala nutar...

ONOR. JOE CILIA:  Hawnhekk m’aħniex qegħdin nitkellmu fuq xi ħadd li mar għand avukat fir-raħal u staqsa parir fuq xi ġralu mal-ġirien tiegħu, imma qegħdin nitkellmu...

ONOR. GEORGE HYZLER:  Jekk tippermettili, Onor. Cilia...

THE CHAIRMAN: Ma nagħmlux cross-debates; nagħmlu mistoqsijiet.

ONOR. GEORGE HYZLER:  Ħalli nispiċċa l-argument.  (Interruzzjonijiet)

ONOR. JOE CILIA:  L-Onor. Hyzler mhux qed jagħmel point of order imma qed jagħmel l-argumenti tiegħu.

ONOR. GEORGE HYZLER:  Ħalli nispiċċa l-argument!  Jien qed ngħid li f'relazzjoni professonali, huwa sta għal min ikun qed jipprovdi l-parir li jgħid minn jeddu jekk għandux jew le problema fis-sens ta' kunflitt.  Ħadd ma jitlob lill-persuna li jkun għażel abbażi ta' fiduċja dwar għandux jew m'għandux kunflitt.  Jien nistiednek tgħid jekk fl-esperjenza vasta tiegħek ta' nutar qattx ġie xi ħadd għandek u qallek biex tagħmillu dikjarazzjoni bil-miktub dwar jekk għandekx kunflitt.  Li forsi jkun hemm min iżerżaqielek u jistaqsik jekk tistax taqdih dwar it-“tali” ħaġa, jista’ jkun, imma ma naħsibx li kien hemm min qatt talbek tatihielu bil-miktub.  

It-tieni punt huwa li l-entità tan-negozju m'għandhiex timpinġi fuq ir-responsabilità tal-professjonist.  Kemm jekk tkun qed tiddilja fuq il-bejgħ ta' blokk flats il-Fgura u kemm jekk tkun qed tiddilja fil-bejgħ tax-shares tal-Mid-Med, huma kemm huma kbar, m’għandha tagħmillek l-ebda  differenza fl-attitudni tiegħek lejh għal dik li hija responsabilità professjonali.  Jiena napprezza l-punt tal-Kap ta' l-Oppożizzjoni li dan huwa deal kbir u għandu riperkussjonijiet fuq l-ekonomija eċċ. però għal dik li hija responsabilità professjonali tan-nies involuti, bl-ebda mod ma tbiddlilhom ir-relazzjoni tagħhom ma' min qed iqabbadhom.  

F'dan il-każ, kieku l-ministru tal-finanzi jgħid li talabhom bil-miktub jagħmlulu biċċa karta fejn jgħidulu li m'għandhomx kunflitt ta' interess, ngħid li għandu l-bażi nieqsa, għax f’dan il-każ il-vera bażi hija l-fiduċja.  Jekk jien nitolbu biċċa karta, li fl-aħħar mill-aħħar ma tfisser xejn għax ir-responsabilità tibqa' hemm bil-karta u mingħajrha,...  Per eżempju, jista' jkun hemm okkażjonijiet fejn il-ministru tal-finanzi jmur fuq il-kap ta' l-oppożizzjoni u jgħidlu li jixtieq jaqsam ċerta informazzjoni miegħu in confidence.  Allura f’dak il-każ għandu għalfejn jitolbu dikjarazzjoni bil-miktub li mhux se jiżvelaha?  Dik hija bejn l-irġiel u spiċċa!  Aħseb u ara kemm hu aktar serju fil-każ ta' relazzjoni bejn persuna li tqabbad il-konsulent u l-konsulent innifsu!

ONOR. JOE CILIA:  Bir-rispett kollu naħseb li l-Onor. Hyzler qed iħallat ħaġa m'oħra; dak li qed jgħid hu huwa kompletament differenti mill-kwestjoni li qed inqajjem jien.  L-ewwelnett hija prattika aċċettata, tista' tgħid globalment, li meta jsiru ċerti negozjati...  Issa m’aħniex qegħdin nitkellmu fuq il-professjonist li qed jaħdem biss fl-ambitu professjonali, imma qegħdin nitkellmu fuq interessi li jistgħu joħorġu ‘il hinn mill-professjoni tiegħu, partikolarment fuq entità bħalma hija l-Mid-Med Bank li nafu li aktar min-nofs il-popolazzjoni tagħna għandhom interessi b'mod ta' depożiti jew b'mod ieħor fiha.  Jien naħseb li fi trattattivi simili għandu jiġi żvelat kull interess.  Anke fil-Parlament – kif ċert li jaf l-Onor. Hyzler – meta nitkellmu fuq liġi, marbutin bir-regoli li qabel ma nitkellmu, jekk għandna interess dirett fil-materja, niżvelawh bil-miktub fuq din il-biċċa karta li hu qed jgħid li ma tagħmilx differenza.

Imma apparti dan, l-argument li qed iġib l-Onor. Hyzler ma jreġix għax jew qed jgħid li l-prattika f’dan il-qasam – prattika li waslu għaliha tradizzjonijiet sħaħ – nistgħu nwaddbuha down the drain, jew inkella se nżommu fuq il-punt.  Jiena qed nistaqsi speċifikatament jekk sarux dikjarazzjonijiet ta' din in-natura.  Jekk ma sarux, u jekk il-Ministru fil-ġudizzju tiegħu ħass li ma kellux għalfejn jitlob dawn it-tip ta' garanziji biex jieħu dawn it-tip ta' prekawzjonijiet, sta għalih, però bħala stat ta' fatt jien qed nistaqsih ċar jekk sarux jew le dikjarazzjonijiet mill-membri tan-negotiating team dwar jekk għandhomx kunflitt ta' interess.

THE CHAIRMAN:  L-Onor. Austin Gatt.

ONOR. AUSTIN GATT:  Mr Chairman, waqt l-intervent tiegħu, l-Onor. Cilia stess qal x'inhi l-prattika kostanti – almenu f'dan il-pajjiż ħalli ma nesaġerawx – u ċioiè li aħna l-Parlamentari għandna l-obbligu li jekk tiġi xi ħaġa quddiem il-Kamra u aħna jkun jidhrilna li għandna kunflitt ta' interess ma' dak li qed jiġi diskuss, inqumu u niddikjaraw x'inhu l-interess personali tagħna f'dik il-materja.  U għandu raġun, hekk hi l-prattika tal-Parlament u hekk qiegħda mniżżla fil-kodiċi ta' etika tal-ministri u hekk hija l-prattika f'kull assoċjazzjoni.  Imma dan għax l-assunzjoni ġenerali hija li m'għandix kunflitt ta' interess!  Allaħares nitilqu mill-premessa li kulħadd għandu kunflitt ta' interess f'kollox!  Il-kunflitt ta' interess iqum b'mod eċċezzjonali.  Jiena, bir-rispett kollu, ma nafx minn fejn qed jgħid...  Jien sinċerament qatt ma ltqajt mal-prattika fejn ikollok lil xi ħadd li tkun qed tinnegozja miegħu u l-ewwel ħaġa li jgħaddilek minn moħħok tkun li tgħidlu biex jiffirmalek karta li m'għandux kunflitt ta' interess!  L-ewwelnett huwa sta għall-persuna li jqajjimha, u t-tieni sta għalik li żżomm għajnejk miftuħin, għax li jkun hemm kunflitt ta' interess lampanti quddiem wiċċek u ma tarahx, allura tkun negliġenza grossolana!  Imma m'huwiex normali li ngħidu li hija xi prattika tal-gvern li jiġu ffirmati l-karti fejn jiddikjaraw kunflitt ta' interess; assolutament bil-kontra!  

L-ewwel issemma d-deal li sar mal-Freeport fl-amministrazzjoni preċedenti u li ġie ffirmat mill-PSA fuq naħa u mill-ex Ministru John Attard Montalto fuq in-naħa l-oħra.  Allura l-ex Ministru John Attard Montalto allura – li nimmaġina kien wieħed min-negozjaturi għan-naħa tal-gvern – ried jiddikjara minn qabel li m'għandux kunflitt ta' interess?  Bil-kontra.  Jekk għandu konflitt ta' interess imur għand il-prim ministru u jiddikjarah.  Imma mhux kulħadd jiġi jagħmel id-dikjarazzjonijiet minn qabel...  L-advisors kollha li kellhom il-ministri, qabel taw xi biċċa kuntratt x'imkien kollha għamlu dikjarazzjoni ta’ kunflitt ta' interess?  Issa ma noqogħdux nivvintaw l-affarijiet meta nafu li ma jeżistux!  

U nerġa' nagħmel il-punt li bdejt bih u ċioè li nistaqsi x'kunflitt ta' interess potenzjali seta' kellu xi membru ta' dan it-team f'dan il-każ apparti l-entità tal-flus.  Għandna bejgħ ta' shares tal-gvern, li m'huma proprjetà ta' ebda persuna min-negotiating team, lill-HSBC.  Jiġifieri l-potenzjalità tal-kunflitt ta' interess ta' naħa, tal-ministru stess jew ta' wieħed min-negotiating team jien lanqas tgħaddili minn moħħi x'setgħet kienet.  Hawnhekk sabiħa li tistaqsi jekk ġewx iffirmati xi karti tal-kunflitt ta' interess, imma l-mistoqsija li trid issir hija jekk tafux b'xi ħadd li kellu kunflitt ta' interess.  Jekk xi ħadd kellu kunflitt ta' interess għidulna min hu, semmu ismu u naraw il-fatti, imma mhux noqogħdu nitkellmu fuq spekulazzjonijiet u fuq teoriji ipotetiċi li ma jeżistu mkien!  Jekk hawn xi suspett li xi ħadd kellu kunflitt ta' interess, u nispera li ma tiġux tgħiduli li forsi xi ħadd min-negotiating team għandu xi depożitu l-Mid-Med Bank għax inkella allura kull min għandu depożitu l-Mid-Med Bank min-naħa ta' l-oppożizzjoni ma jmissux jikkritika wkoll għax għandu kunflitt ta' interess ukoll.  Nispera li ma naqgħux għal dan il-livell.

ONOR. JOE CILIA:  Jien żgur m'għandix.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Naħseb li ħareġ ċar li ma sarux statements li m'hemmx kunflitt ta' interess fin-negotiating team.  Ninnota li hija prattika f'diversi kuntratti kbar tal-gvern li min ikun qiegħed jaħdem fuq dawk il-kuntratti għan-naħa tal-gvern jiffirma dawn it-tip ta' affarijiet u hija prattika wkoll li l-gvern jagħtihom letter of indemnity.  Forsi wieħed jista' jikkjarifika jekk ingħatawx letter of indemnity in-nies li kienu fuq in-negotiating team.  Dwar jekk hemmx allegazzjoni jew possibilità ta' kunflitt ta' interess, jien nista’ nippunta għall-possibilità ta' kunflitt ta' interess, imma jekk insemmiha malajr iqum l-Onor. Dalli jew l-Onor. Gatt u jgħidu li qed nagħmel mud slinging u qed nagħmel allegazzjonijiet.  (Interruzzjonijiet)  Jekk tixtieq li nsemmuha, insemmuha!  Safejn naf jien is-Sur Tabone huwa chairman tas-Citadel Insurance u waħda mill-klawsoli ta' dan il-kuntratt tgħid li l-Mid-Med Bank se joħroġ mill-Middle Sea Insurance u se jbigħ ix-shares tiegħu fil-Middle Sea Insurance.  Dan ifisser li l-posture kompetittiva fis-suq ta' l-insurance se tinbidel bi kbir.  U jekk kien hemm alleanza sinerġetika bejn il-Mid-Med Bank u l-Middle Sea Insurance, dik se tinħall issa u l-Mid-Med Bank il-ġdid se jkun jista' qed ifittex ir-relazzjoni sinerġetika ma' kumpanniji ta' l-insurance oħra.  Qed nagħmel allegazzjoni billi ngħid hekk?  Le, però qed nippunta li hemm possibilità ta' kunflitt ta' interess.  Issa se jgħidlu li qed inħammeġ u se jibda jogħla l-argument ta’ “mud slinging”.  Imma intom insistejtu fuqu dan il-punt, u ċertament huwa punt fejn kieku kien hemm ittra minn qabel li tgħid li m'hemmx kunflitt ta' interess l-affarijiet kienu jkunu ċarissimi.
  
L-Onor. Gatt insista għal eżempju u jien tajtu wieħed.  Qed nirriferi għal klawsola 3 li titkellem dwar conditions precedent and completion taħt ix-share purchase agreement li tgħid hekk:

“the completion by the company...”,
- li hija l-Mid-Med Bank- 

“...(including the receipt of the cash proceeds) of the disposal of the whole of its investments in Maltapost plc (45%)...”,  

-  li hija xi ħaġa differenti - 

“...at its value in the books of the Company and in Middle Sea Insurance plc. (21%) ...”.

Jiġifieri hawnhekk qed niftehmu, permezz tax-share purchase agreement, li fejn il-Mid-Med Bank għandu share ta' 21% fil-Middle Sea Insurance u allura nħolqot sinerġija sħiħa fil-qasam ta' l-insurance bejn il-Mid-Med Bank u l-Middle Sea Insurance li minnu evidentement b'mod kompetittiv qed tibbenefika l-Middle Sea Insurance għax fil-friegħi kollha tal-Mid-Med Bank għandha aċċess jew se jkollha aċċess, issa dak l-aċċess m'għadux daqshekk awtomatiku, se jintilef u s-sitwazzjoni kompetittiva fl-insurance se tintilef.  Hemm possibilità jew potenzjal ta' kunflitt ta' interess bejn il-pożizzjoni tas-Sur Tabone, qua chairman tas-Citadel Insurance – li hija kumpannija ta' l-insurance kompetittiva ħafna – u l-Middle Sea Insurance li qed tiġi attakkata kompetittivament – li huwa sewwa għax wara kollox il-kompetizzjoni dik li hi – mill-kumpanniji bħas-Citadel Insurance.  Qed nallega li s-Sur Tabone...  Jien qed nikkrea xenarju... 

ONOR. GEORGE HYZLER:  Imma dan mhux kunflitt ta' interess.  Dak x'għandu x'jaqsam mal-kunċett ta' kunflitt ta' interess?

ONOR. ALFRED SANT:  Le, m'għandux x'jaqsam!?

ONOR. GEORGE HYZLER:   Li potenzjalment jista' jkun hemm bejgħ ta' shares u allura nista' nidħol jien f'dak is-suq...   Kważi kważi rrid nara jekk jien għandix il-karozza tiegħi nxurjata mas-Citadel Insurance!

ONOR. ALFRED SANT:    Allura, bir-rispett kollu, m'aħniex qed nitkellmu b'mod trasparenti hawn ġew.  Jekk wieħed ma jaċċettax li l-ħolqien ta' sitwazzjoni kompetittiva ġdida billi l-Mid-Med Bank tirtira mill-Middle Sea Insurance hija xi ħaġa interessanti allura m'aħniex qed nitkellmu...

ONOR. GEORGE HYZLER:  Anke l-ġlieda bil-posta hija interessanti!

ONOR. ALFRED SANT:   Imma skużi mhux l-Onor. Gatt staqsa dwar il-potenzjal jew il-possibilità?

ONOR. GEORGE HYZLER:  Però l-konflitt ta' interess m'huwiex dak.

ONOR. ALFRED SANT:  Eh le!?

ONOR. AUSTIN GATT:  Jien kont tlabt eżempju u napprezza li ngħata wieħed.  Assolutament m’iniex se ngħid li huwa każ ta’ mud slinging għax kif ppreżentajtu, ippreżentajtu b'mod raġonevoli.  Ma jfissirx li naqblu miegħek għax veru ħrafa mill-bidu sa l-aħħar imma napprezzaw li sar l-argument.  

ONOR. JOHN DALLI:  Fil-fatt, li mat-take over tal-Mid-Med Bank mill-HSBC jinqalgħu minnha ċertu investiment li kellu l-Mid-Med Bank li m'huwiex core activity tal-bank kienet policy li għamiltha jien, la għamilha s-Sur Joe Tabone u lanqas ħadd.  Kienet policy li għamilniha biex il-Middle Sea Insurance ma tkunx parti mill-HSBC għax trid tara għalfejn dawn finalment kienu shareholdings li ttieħdu.  Jiena, per eżempju, għadni sal-lum ma fhimtx għaliex il-Mid-Med Bank daħal fil-Maltapost; għadni ma fhimtx is-sinerġija li hemm bejn il-Mid-Med Bank u Maltapost.  Xi kultant ngħid għaliex il-gvern dakinhar kellu bżonn ta' ċertu finanzjament u ġabu billi għadda 40% tax-shares lill-Mid-Med Bank, imma żgur li l-bank m'għandux imexxi l-posta.  Jien ma rridx li l-posta tiġi kważi privatizzata by default, għax jekk inħallu l-posta bħala parti mix-shareholding ta' l-HSBC konna nkunu qegħdin nipprivatizzaw il-posta by default.  Imma aħna ma ridniex nipprivatizzaw il-posta by default; dik hija l-policy li bdejt biha jien.  Kien hemm anomalija kbira li ż-żewġ banek f'Malta għandhom shareholding fil-Middle Sea Insurance meta mbagħad għandhom ċertu business ta' insurance individwalment f'partnership - waħda minnhom il-BOV f'partnership mal-Middle Sea Insurance - u d-deċiżjonijiet kollha li jittieħdu fil-board meetings tal-Middle Sea Insurance ikun parteċipi fihom il-kompetitur tal-BOV li huwa l-Mid-Med Bank.  Jien ma rridx inħalli l-istess sitwazzjoni bl-HSBC hemm, u naħseb li din kienet deċiżjoni għaqlija.  Qed insemmmi dan biex nuri li s-Sur Joe Tabone ma kellu x'jaqsam xejn ma' dawn id-deċiżjonijiet; mhux hu kien li ta parir jew b'xi mod influwenza li jsir dan id-divesting tal-Middle Sea Insurance mill-pakkett ta' investiment li għandu l-Mid-Med Bank.  Jien biex inserraħ ras kulħadd li ma kien hemm ebda kunflitt ta' interess f'din il-ħaġa.  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Bir-rispett kollu, imma dak li għandu kemm qal il-Ministru bl-ebda mod ma jista' jserraħ jew jikkonfronta l-pożizzjoni li għamilt jien.  Mela bilfors li conflict of interest jirriżulta minn jekk tipproponix policy int?  Jista' jirriżulta mill-fatt li ma teħux pożizzjoni li b'xi mod jew ieħor professjonalment tikkontestaha.  Jekk hemm xi ħadd li ma ddikjarax il-conflict of interest, anke l-fatt li madwaru l-ministru jsib kunsens, tqum il-mistoqsija ta’ fuq liema bażi jinstab kunsens.  Jekk hemm conflict of interest fil-component, fil-kunsens li għandu madwaru fin-negotiating team jew il-gruppi - kont se ngħid il-klikka - li għandu madwaru...  Jiġifieri il-fatt li ħareġ biha l-ministru ma jfissirx li huwa assolvit mill-conflict of interest.  Jekk fil-grupp li qiegħed meta tqum għad-diskussjoni, il-ministru jippronih imma min għandu l-conflict of interest...  Allura din mhijiex l-istess problema?  Per eżempju, meta kien sar il-kuntratt u meta kien ġie nnegozjat il-famuż tender ta' San Raffael kien hemm ittri li jgħidu li m'hemmx kunflitt ta' interess, u fuq hekk kienu skattaw ċerti problemi.   

ONOR. JOHN DALLI:  X'kienet din ta' San Raffaele?

ONOR. ALFRED SANT:   Meta kien hemm il-kuntratt ta' San Raffaele ta' l-antik niftakar li kienu ħarġu l-ittri,  Galdes, li kien iċ-chairman tal-kumitat kien insista li kulħadd...

ONOR. JOHN DALLI:  Intom ma kontux qbiltu miegħu kif...

ONOR. ALFRED SANT:   Bil-maqlub; imbagħad kien hemm xi ħadd li ffirma ittra li m'għandux conflict of interest u kellu conflict of interest totali.

ONOR. GEORGE HYZLER:   Imma dik hi d-differenza.   Dawk ma kenux nies magħżulin minnu bħala consultants tiegħu.  Jien dik li ppruvajt nispjega qabel, u ċioè meta għandek titlob din it-tip ta' garanzija.   Jien hawnhekk fil-parlament ma niskantax li hawn regola li tgħid li kulħadd għandu jiddikjara interess, imma...

ONOR. ALFRED SANT:   Imma meta qiegħed fil-parlament awtomatikament qed tidħol taħt ir-regoli tal-parlament enshrined fil-kodiċi ta' etika u awtomatikament qed taċċettahom, awtomatikament qisek qed tiffirma n-no conflict resolution, imma fil-każ ta' ministru li qed jappunta n-negotiating team dawn m'humiex il-buddy buddies tiegħu imma huma nies li għandhom appuntament formali – hu qed jgħid li hu nformali – u mhumiex qed jirrelataw lilu fuq bażi personali imma qed jirrelataw lili fuq bażi  istituzzjonali.

ONOR. GEORGE HYZLER:   Huwa hawnhekk fejn m'aħniex naqblu.  Ir-relazzjoni bejn il-ministru u l-membri tan-negotiating team kienu għaliex huma nies ta' fiduċja tiegħu u allura dik kienet il-bażi tar-relazzjoni tagħhom, nies ta' fiduċja tiegħu li huwa jafda fil-kompetenzi professjonali tagħhom.

ONOR. ALFRED SANT:  Ikolli bilfors nimpunja din l-approach għax ma nistgħux inħarsu...

ONOR. GEORGE HYZLER:   Nistgħu ma naqblux fuqu; mhijiex l-ewwel jew l-aħħar ħaġa li ma naqblux fuqha!

ONOR. ALFRED SANT:  Il-ministru mhux qed jagħmel ix-xogħol personali tiegħu, imma qed iwettaq xogħol istituzzjonali ministerjali tiegħu. Dawn mhumiex appuntati qua ħbieb tiegħu jew qua nies li għandu fiduċja personali fihom hu, imma huma appuntati mill-ministru fil-vesti tiegħu ta' ministru.  Dawn għandhom rwol istituzzjonali u għandhom jirrispondu mhux biss lejh personali, u għalhekk jien ma naqbilx li ma jitilgħux hawn. Qegħdin hemm, in a way qishom public officials taħt il-Kostituzzjoni u allura aktar u aktar irid ikun hemm xi ħaġa tifformalizza l-kunċett ta' kif qed jirrelataw mal-ministru, mhux bħala s-Sur John Dalli imma bħala l-ministru tal-finanzi fil-vesti tiegħu ta' ministru ta' l-istat.  Mela ngħidu li għax għandu relazzjoni personali professjonali ma' dak l-individwu allura jafdawh biżżejjed!  Kif jista' jkun?  Aħna qegħdin hawnhekk in the public domain, m'aħniex in the private domain.  Kieku kien klijent ma' avukat, nifhem li jkun hemm relazzjoni private, imma din hija relazzjoni pubblika, istituzzjonali.  

ONOR. AUSTIN GATT:  Ftit punti fuq dak li għadu kemm qal il-Kap ta' l-Oppożizzjoni. Jekk qed nifhem l-argument tajjeb, il-Kap ta' l-Oppożizzjoni qed jgħid li d-definizzjoni ta' “public official” li għandna fil-Kostituzzjoni ma togħġbux u allura għandna ninjorawha; qisna aħna għandna xi poter ninjoraw il-liġijiet tal-pajjiż, let alone ninjoraw il-Kostituzzjoni!  It-tieni ħaġa, jekk qed nifhem sew, qed jippretendi wkoll li fost l-oħrajn intellgħu hawnhekk lill-Attorney Ġeneral u nagħmlulu d-domandi kollha li jidhrilna li għandna nagħmlulu għax aħna l-PAC!  U dan meta l-attorney general huwa protett bil-liġi u ma nistgħux nistaqsuh ċerti affarijiet.  Imma aħna PAC u nagħmlu li rridu!  Dan huwa l-kunċett ta' kif jinħadmu s-sistemi f'dan il-pajjiż; meta jaqblilna nosservawhom u meta jaqblilna nitfgħuhom il-baħar?   L-istess ħaġa qed ngħidu fuq il-kunċett ta' kunflitt ta' interess.  

Il-kunflitt ta' l-interess għalih huwa kunflitt ta' interess passiv, li frankament ma nistax nifhem xi tfisser.  Jien għadni kemm smajt lill-Ministru jgħid li ddeċieda bħala bażi ta' policy li t-take-over ta' l-HSBC fil-Mid-Med Bank m'għandhiex tinkludi l-Middle Sea Insurance, m'għandhiex tinkludi l-posta u m'għandhiex tinkludi xi ħaġa oħra.  Iddeċiediha hu.  Imbagħad daħal ħaddieħor.  Ejjew ngħidu li għall-grazzja ta' l-argument dak li qed jgħid il-Kap ta' l-Oppożizzjoni, ċioè li dan għandu shareholding fis-Citadel Insurance u ried jaħtaf dawn il-parametri, allura dan b'xi mod influwenza d-deċiżjoni tal-Ministru Dalli?  Jekk lanqas kien parteċipi fiha?  Mhux biss ma nfluwenzax, talli sabha fatta, lesta.  Dan ma daħalx on board u l-Ministru Dalli staqsih jekk għandux ibigħ jew le il-Middle Sea Insurance.   Anke kieku staqsih hekk, il-fatt li huwa shareholder f'waħda mill-kumpanniji ta' l-insurances hawn Malta – f'deċiżjoni li anke jekk trid targumentaha, però ejjew għall-grazzja ta' l-argument naċċettaw il-premessa li mpona l-Kap ta' l-Oppożizzjoni li l-move b'xi mod tista' eventwalment fil-futur ipotetikament tgħin lill-private insurance companies –...  Se mai l-move effettwat lil kull insurance company.  Pero mhux dan huwa l-argument, l-argument huwa wieħed bażiku, u ċioè li dan mhuwiex parteċipi fid-deċiżjoni, sabha bħala parti mill-parametri li jrid jaħdem fuqhom u ma kellu ebda say fiha.  Mela x'kunflitt ta' interess hu dan!?  Fejn iqum il-kunflitt ta' interess potenzjali?  Ma naħsibx li hawnhekk għandna noqogħdu inġebbdu dan li jsir u li huwa aċċettat ordinarjament għax f'dan il-każ jaqblilna nagħmlu hekk.  Bir-rispett kollu lejn l-opinjoni tal-Kap ta' l-Oppożizzjoni, ċertament ma naqbilx miegħu u naħseb li ħadd li b'xi mod jista' jkollu xi opinjoni fuq is-suġġett tal-kunflitt ta' interess ma jista' jasal għall-istess konklużjonijiet.  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Ma nġebbdu xejn, Sur President, qegħdin nitkellmu fuq affarijiet mill-aktar serji.  Wieħed jista' jkollu opinjonijiet differenti, imma li l-kwestjoni tal-kunflitt ta' interess tiġi mfarfra daqshekk faċilment taħt it-tapit qisha kienet sempliċement punt u xejn aktar, b’daqshekk inkunu qegħdin ninjoraw kompletament il-fatt li kull deċiżjoni fil-public domain hija proċess u dan il-proċess jipparteċipaw fih b'mod differenti.  Jekk tgħidlux attiv jew passiv - jien ma wżajtx dawk il-kliem - huwa immaterjali, imma ċertament li min ikun parteċipi fil-proċess tal-public domain ma nistgħux inqisuh sempliċement kien fuq relazzjoni privata professjonali ma' min iqabbdu meta jkun f'pożizzjoni istituzzjonali bħall-ministru tal-gvern.  

THE CHAIRMAN:  L-Onor. Pullicino.

ONOR. GEORGE PULLICINO:  Imma jien smajt lill-Kap ta' l-Oppożizzjoni jgħid li anke jekk ma jgħid xejn jew jagħmel xejn.  U għalhekk intużat il-kelma "passiv".  Issa jekk ma wżax il-kelma "passiv" ma wżahiex, imma veru li qal li anke jekk ma jagħmel xejn jew ma jgħid xejn jista' jkun hemm kunflitt ta' interess. 

ONOR. ALFRED SANT:   Mhux ovvju dan!  Mhux xorta!

ONOR. GEORGE PULLICINO:  Allura għalfejn qed tgħid li ma wżajtx il-kelma "passiv"?

ONOR. ALFRED SANT:  Għax m'hijiex kwestjoni ta' attiv u passiv, imma hija kwestjoni li qed tieħu sehem fil-proċess.  Jekk qiegħda tieħu sehem fil-proċess u dak il-proċess jirrelata ma' affarijiet li jikkonċernawk personalment, iva l-potenzjal għall-conflict of interest xorta għandu hemm, mhux billi inti tibqa' ma titkellimx.  Il-fatt li ma titkellimx qisek qed tgħin id-deċiżjoni tittieħed.

ONOR. AUSTIN GATT:  Bħala teorija naqbel li jekk inti obbligat tagħmel xi ħaġa u ma tagħmilhiex minħabba li għandek kunflitt ta' interess, tkun qed tikser il-prinċipju ta' kunflitt ta' interess.  

ONOR. ALFRED SANT:   Allura qed naqblu.

ONOR. AUSTIN GATT: Fejn m’aħniex naqblu huwa meta inti qed titkellem dwar parteċipazzjoni attiva jew parteċipazzjoni passiva.  F'dan il-każ is-Sur Tabone ma pparteċipax għaliex il-ministru qal li hu ħa d-deċiżjoni qabel ma kien hemm in-negotiating team.  Meta daħal in-negotiating team sab dak il-parametru lest, u ċioè li x-shares tal-Mid-Med Bank mhux se jinkludu x-shares tal-Middle Sea Insurance u ma riedx il-pariri tat-team dwar id-deċiżjoni li kien ħa.  Jiġfieri bl-ebda mod ma tista' tgħid li dan ipparteċipa.    

THE CHAIRMAN:  Hawn aktar kummenti?

ONOR. ALFRED SANT:   Min-naħa tiegħi m'għandix iktar xi nżid fuq suġġett li għalija huwa trasparentissimu.  

THE CHAIRMAN:  Kulħadd esprima l-opinjoni tiegħu u allura nistgħu nipproċedu fuq punt ieħor.  

ONOR. ALFRED SANT:  Sur President, naħseb issa wasalna fil-punt fejn in-negotiating team ġie stabbilit, nafu l-kompetenzi tiegħu, u l-bażi fuq xiex ħadem.  Imma tajjeb li nduru issa fuq xi ħaġa teknika li hija importantissima, jiġifieri l-valutar li sar ta' l-ishma tal-Mid-Med Bank.  

ONOR. AUSTIN GATT:   Mhux biex inwaqqfek, però nimmaġina li din se tieħu fit-tul u  peress li baqagħlna 20 minuta biss, ma nafx tippreferix li nibdew għada filgħodu.

ONOR. ALFRED SANT:   Le, aħjar inkomplu issa; għad baqa’ 20 minuta. Il-punt li se nagħmel huwa dwar suġġett tekniku.  Naf li l-Onor. Gatt diġà qed jaħseb li se ndumu nitkellmu teknikament b'mod...  

THE CHAIRMAN:  Il-laqgħa tispiċċa fid-9:00 p.m.  

ONOR. ALFRED SANT:  Il-punt huwa li m'għandniex elementi tekniċi li jwasslu għal biex nifhmu eżattament kif inħadem il-prezz; se nkun crude biex lill-Onor. Gatt ma ndejquhx. Naf li l-Ministru Dalli tana spjega verbali u naf li rriferejna għall-memorandum tiegħu li qrajnih b'attenzjoni kbira, imma xorta għadha mhuma ċari xejn il-passi tekniċi li waslu għalihom biex jiddeċiedu fuq almenu valutazzjoni min-naħa Maltija.  U dan huwa suġġett li m'hemmx si u no fuqu.  Għandek raġunar loġiku u tekniku biex tasal għall-valutazzjoni, u kemm jekk tuża’ price earnings ratio, net present value, track record ta' l-imgħoddi, stock exchange Maltija, jew stock exchange barranija, kollha tista' tiddefinihom u għalhekk naħseb li l-aktar ħaġa faċli biex ilkoll nixmu 'l quddiem hija li r-rapport li jissemma li ngħata lill-kumitat minn stockbroker Malti, jitpoġġa fuq il-Mejda tal-Kumitat.  Assolutament m'hemm xejn stramb f'ħaġa bħal din; jekk nużaw dan id-dokument bħala bażi tad-diskussjoni nkunu qegħdin inħaffu ħafna rettorika wkoll.  Jien nimmaġina li n-negotiating team mar għand stockbroker jew awditur u qallu:  “Dawn” huma t-terms of reference li nixtiequhom tagħtuna parir tekniku fuqhom.  Dan ikun rapport ta' 10, 20, 50 jew 100 faċċata, teknikament ma jkunx hemm politika fih imma jkun sempliċement scenarios, u wieħed ikun jista’ jara eżattament il-workings li saru.  Naħseb li jekk ikollna dak id-dokument ikun iktar faċli biex nimxu 'l quddiem għax inkella se noqogħdu nispiċċaw b’ħafna scenarios verbali li nħabtu rasna ma' xulxin ta’ xejn.

THE CHAIRMAN:  Il-Ministru Dalli.

ONOR. JOHN DALLI:  Irrid nispjega, kif spjegajt meta kont qed nagħmel il-preżentazzjoni tiegħi ġenerali bħala introduzzjoni għal dan id-dibattitu, li aħna internament għamilna valutazzjonijiet varji fuq indikazzjonijiet ta' prezz li jista' jkollna għax-shares tal-Mid-Med Bank.  Dawn l-indikazzjonijiet ħdimnihom fuq bażijiet differenti and I went through them f'ċertu dettall biex nikkonferma li m'hemmx xi distortions mil-linji li konna qegħdin nieħdu aħna.  Hemm fejn tlabt il-parir ta' xi ħadd ieħor kompletament barra mit-team li konna qegħdin ninnegozjaw biex mill-mod kif jaħdem hu l-valutazzjoni u r-riżultati li jikseb, lili jagħtini l-indikazzjonijiet li ngħid li qiegħed fil-medja ta' fejn għandhom ikunu l-affarijiet bħala test ta' valuri għax ħassejt li jkun tajjeb li jkollna eżerċizzju indipendenti minn dak li sar,  anke bl-użu ta' formula forsi differenti minn dawk li wżajna aħna,  biex naslu għall-konfort li l-prezzijiet li qed jiġu stabbiliti bil-proċess li konna għaddejjin bih aħna m'humiex ħafna barra mill-prezzijiet li jiġu stabbiliti minn din il-persuna.  U x'inhuma s-sistemi li wżajna aħna f'din il-valutazzjoni?  Kif spjegajt qabel, bdejna bis-sistema tal-parametri, u l-parametri li wżajna huma ċ-ċifri ta' projections, per eżempju, li kellhom fil-Mid-Med Bank stess, jiġifieri aħna qgħadna fuq il-projections li saru mill-Mid-Med Bank.  Fuq l-asset valuation morna, naturalment, fuq il-balance sheet tal-Mid-Med Bank, imbagħad meta ġejna biex naġġustaw l-asset valuation għall-aħħar ta' Frar jew ta' Marzu – aħna konna qed nagħmlu dan l-eżerċizzju qrib it-18 ta' Marzu – qgħadna fuq il-profit projections li kienu qed jagħmlu l-Mid-Med Bank u ħadna indikazzjoni ta' asset revaluation li ssir normalment mill-Mid-Med Bank, bejn wieħed u ieħor kull ħames snin.  Jiġifieri għall-finijiet ta' valutazzjoni u aġġustament tal-valutazzjoni ta' l-assets tal-kumpannija bbażajna ruħna unikament fuq published data li huma l-audited balance sheets li kellu l-Mid-Med Bank fl-aħħar ta' Settembru 1998 u stimi li ġibna mingħand il-Mid-Med Bank.  Kif kelli l-okkażjoni li ngħid dalgħodu,  mal-Mid-Med Bank aħna għamilna eżerċizzju tajjeb fuq il-parametri kollha tal-kumpanija.  Ma nistax insejjaħlu due diligence  għax bi due diligence ħafna drabi tkun trid tiċċekkja r-risposti li jagħtuk.  Ma kienx eżerċizzju fi due diligence imma kien eżerċizzju ta' ġbir ta' informazzjoni estensiv mill-kumpannija u meta ġejna biex nifformulaw idea u  indikazzjoni ta' x’inhi the adjusted asset valuation tal-Mid-Med Bank użajna din l-informazzjoni li tawna huma.

Naturalment, it-tieni valutazzjoni li għamilna kienet ibbażata fuq x'inhu jgħid is-suq għax ix-share price kif ikun ordinat fis-suq huwa fair share price,  allavolja kif għedt qabel,  is-suq f'Malta sfortunatment huwa influwenzat minn transfers żgħar ta' shares.  Li jkollok, per eżempju, 36 miljun share tal-Mid-Med Bank ivvalutati jew mogħtija valur fuq transfer ta' 500 share hija xi ħaġa li ssir f'Malta.  Jiġifieri transfer ta' 500 share f'ġurnata jippreoldinalek il-valur jew inkella l-presumed value tax-shares kollha li hemm fil-pool tal-Mid-Med Bank u ħadna valutazzjoni bbażata fuq dik il-valutazzjoni.   Imbagħad rajna x'inhuma l-projected earnings tal-Mid-Med Bank u hawnhekk il-Mid-Med Bank kellhom basżikament tliet scenarios; kellhom scenario ta’ x’jaħsbu li jkun il-profit levels probabbli li jilħqu, kellhom dak li huma jsejħu a pessimistic scenario li jekk jiġru ċerti affarijiet li jistgħu jikkunsidraw fil-business plan tagħhom seta' jnaqqas allura l-earnings projected li kienu qed juru, u kellhom an optimistic scenario li jekk l-affarijiet imorru aktar tajjeb milli fil-fatt kienu qed jistennew kienu jagħmlu profitti ikbar.  Aħna għamilna aġġustamenti meħtieġa bħal, per eżempju, li jittieħdu in konsiderazzjoni minority interests ta' partijiet mill-kumpanniji li jkunu sussidjarji tal-bank u li fihom il-bank ma jkollux 100% ta' ishma u allura wieħed irid jagħmel aġġustament ta' dawn il-profitti biex jaqla' mill-profitt li huwa attribwit dak il-profitt li jrid jattribwixxi lil dawn il-minorities fis-sussidjarji differenti.  Meta ttestjajna dawn il-valuri bil-price-earnings ratio li kien qed iġib ix-share tal-Mid-Med Bank dakinhar fuq is-suq Malti, tawna indikazzjoni ta' prezzijiet, mhux asking price.  Per eżempju, fuq dan il-kalkolu, meta ħadna l-profitt ipproġettat bħala the most likely li jkun il-profitt u applikajna l-price-earnings ratio li kien jeżisti dakinhar fis-suq ta' Malta, il-valutazzjoni tax-shares tal-gvern kienu ta' Lm60 miljun – biex nagħti indikazzjoni tagħhom u biex ukoll nikkonferma li dawn ma kenux prezzijiet li konna qed ngħidu li se nitolbu imma indikazzjonijiet ta' fejn il-prezzijiet jistgħu jkunu.  Però mbagħad bdejna nużaw sistemi differenti biex nittestjaw dawn iċ-ċifri.  Waħda minn dawn is-sistemi hija l-proċedura magħrufa bħala earnings valuation.  Din hija proċedura magħmula minn formoli stabbiliti internazzjonalment, jiġifieri kemm jekk jagħmilhom Ċikku u anke jekk jagħmilhom Sempronju jkollu l-parametri u jpoġġihom f'formula stabbilita internazzjonalment.  Jiġifieri hawnhekk li trid toqgħod attent huwa li tistabbilixxi l-assumptions kif għandek tistabbilixxihom.  Din il-formula bażikament tara x’tip ta’ return tistenna minn investiment f’settur partikolari.  Jekk inti se tinvesti f'bank f'Malta x'return tkun qed tistenna minn dak l-investiment?  U r-return huwa stabbilit bażikament fuq żewġ affarijiet imbagħad isiru l-kalkoli biex tistabbilixxihom.  L-ewwel parametru li trid tistabbilixxi huwa x'inhu r-risk free return li jista' jkollok.  Jiġifieri jekk jien ninvesti f'bonds tal-gvern li huma kkalkolati bħala risk free, x'return nistenna?    Ilum nafu x'inhi r-rate of return ta' l-istocks tal-gvern u x'inhi t-taxxa fuqhom u allura tistabbilixxi l-parametri u tgħid li r-risk free rate of return huwa t-tax free element tal-long-term bond li teżisti fil-pajjiż.  Però meta qed tinvesti f'ażjenda tkun xi tkun, anke f'bank, m'intix tinvesti risk free imma qed tinvesti b'ċertu riskju, fis-sens li hemm ir-riskju li l-affarijiet jistgħu jmorru ħażin.

THE CHAIRMAN:  Onor.  Dalli, niġbidlek l-attenzjoni li sar il-ħin; tkun tista’ telebora  aktar fuq dan is-suġġett fil-laqgħa li jmiss. Infakkrek li kien hemm talba għar-rapport tekniku.  Naħseb li bħalissa qiegħed tispjega dan ir-rapport.

ONOR. JOHN DALLI:  Qed nispjega l-proċeduri li għaddejna minnhom; at this stage għadni ma dħaltx fir-rapport tekniku.  

ONOR. ALFRED SANT:  Mr Chairman, ikun ħafna iktar utili għalina hawnhekk li jkollna l-workings li nħadmu ħalli  nkunu nistgħu niffolowjaw.  Ħafna minna għamlu l-financial management classes  jiġifieri jafu l-proċeduri kif inhuma, imma jekk ikollna l-workings qudidemna jkollna assessment aħjar tal-punti li nħadmu u ġew aċċettati minn dan il-kumitat.

ONOR. JOHN DALLI:  Għada nġib overhead projector.

THE CHAIRMAN:  Nirringrazzjakom.  Il-Kumitat huwa aġġornat.

Fid-9.00 p.m. il-Kumitat aġġorna għal nhar l-Erbgħa, 5 ta' Mejju 1999, fis-9.30 a.m. bl-istess aġenda.
